
oersjoch fan lesmominten en ûnderdielen

Rûte groep 2
Spoar 8 Rûteplanner

lesmomint type titel/ynhâld (haad)doelen*

1 Taalaktiviteit In bertekaartsje foar Keimpe
- de bern besjogge bertekaartsjes en meitsje in ber-
tekaartsje foar Keimpe.

Sprekken A1
Lêzen A1
Skriuwen A1

2 Taalaktiviteit 
en observaasje

In magysk fertelkastke
- De bern lústerje nei in ferhaal en meitsje platen
om it ferhaal nei te fertellen mei it fertelkastke.
- It observaasjeynstrumint ‘Neifertelling’ kin ynset
wurde.

Harkjen A1/A2
Lêzen A1
Sprekken A1/A2

3, 4, 5 Boekles  
‘Lês-mar-foar!’-
wiken 

Aktiviteiten om it tema fan de Lês mar foar-wiken 
hinne. Sjoch bgl. de lesbrief by it Keimpe de Kroko-
dil-boekje en de (printe)boeken by it tema.

Harkjen A1/A2
Lêzen A1
Yn petear A1/A2

6, 7, 8 Taalaktiviteit 
Ferheljend 
ûntwerp

Ike it iikhoarntsje (Hjerst)
- De bern leare oer iikhoarntsjes en helpe Ike mei it
finen fan in goed plak om it iten te ferstopjen.
Dizze Taalaktiviteit bestiet út trije episoaden.

Harkjen A1/A2
Yn petear A1/A2
Lêzen A1

9, 10, 11 Taalaktiviteit
Ferheljend 
ûntwerp

Ozosnel is ferkâlden
- De bern betinke oplossingen foar de sike Ozosnel
en stjoere him in kaartsje.
Dizze Taalaktiviteit bestiet út trije episoaden.

Harkjen A1/A2
Yn petear A1/A2
Skriuwen A1

12 Taalaktiviteit It krystmenu
- De learlingen harkje nei in ferhaal en betinke wat
sy sels ite wolle mei kryst.

Harkjen A1/A2
Yn petear A1/A2

13 Taalaktiviteit It kin frieze, it kin teie
- De bern lústerje nei in ferhaal en ûndersykje wêr’t
iis it gaust raant.

Harkjen A1/A2
Yn petear A2

14 Taalaktiviteit In sûn listje
- De bern tinke nei oer sûn en net-sûn iten.

Harkjen A1 
Yn petear A1
Skriuwen A1

lesmomint type titel/ynhâld (haad)doelen*

15 Taalaktiviteit 
en observaasje

Keimpe de Krokodil wurdt grienteman
- De learlingen helpe Keimpe om in grientewinkel te
begjinnen.
- It observaasjeynstrumint ‘Fantasijespul’ kin ynset
wurde.

Harkjen A1
Yn petear A1/A2

16 Taalaktiviteit Buorman en bear
- De bern lústerje nei in ferhaal oer de buorman fan
Max dy’t fallen is yn de snie. Sy spylje it ferhaal nei.

Harkjen A1/A2
Yn petear A1
Sprekken A1

17 Taalaktiviteit It waarberjocht fan Keimpe de Krokodil
- De learlingen besjogge filmkes fan it waarber-
jocht, besprekke it waar en spylje sels foar waar-
man of waarfrou.

Harkjen A1
Yn petear A1

18 Taalaktiviteit Wêr falt de measte rein?
- De bern ûndersykje wêr’t it it wietst wurdt as it
reint.

Harkjen A1/A2
Yn petear A2
Sprekken A2

19 Taalaktiviteit Myn famyljeboek
- De bern meitsje mei tekeningen en foto’s in famyl-
jeboek.

Sprekken A1
Lêzen A1
Skriuwen A1

20 Boekles en 
observaasje

Omke Ûle past op
-ideeën yn de lesbrief
It observaasje-ynstrumint ‘Neifertelling’ kin ynset
wurde.

Harkjen A1/A2
Lêzen A1/A2
Yn petear A1/A2

21 Taalaktiviteit Ik bin mâl mei dy
- De bern lêze in printeboek en leare de útdrukking
‘mâl mei ien wêze’. Sy stjoere in kaartsje.

Harkjen A1/A2
Yn petear A1
Skriuwen A1

22 Taalaktiviteit Befrijingsdei
- De bern leare oer befrijingsdei en ûntwerpe in
eigen flagge.

Harkjen A1/A2
Sprekken A1/A2

23, 24, 25, 
26

Taalaktiviteit 
Ferheljend 
ûntwerp

De brulloft
- De learlingen helpe Keimpe de Krokodil dyt ferlyfd
is en graach trouwe wol. Se helpe by it organisearj-
en fan de brulloft.
Dizze Taalaktiviteit bestiet út fjouwer episoaden.

Harkjen A2
Yn petear A1/A2
Sprekken A2
Lêzen A1

lesmomint type titel/ynhâld (haad)doelen*

27 Taalaktiviteit Wat kinst mei dit apparaat?
- De bern prate oer apparaten en hoe’t se wurkje.

Harkjen A1
Yn petear A1
Sprekken A2

28 Taalaktiviteit 
en observaasje

Apparaten op skoalle
- De bern sykje nei apparaten yn de skoalle en
meitsje foto’s. Sy fertelle inoar wat it is en hoe’t it
wurket.
It observaasjeynstrumint ‘Mûnling oerlis’ kin ynset
wurde.

Harkjen A1
Sprekken A2
Yn petear A1

29 Taalaktiviteit In flitsmasine foar Keimpe
De bern betinke en meitsje in flitsmasine foar 
Keimpe en presintearje dy.

Yn petear A1/A2
Sprekken A2

30 Boekles Joazefine fiert fakânsje
-Ideeën yn de lesbrief

Harkjen A1/A2
Lêzen A1/A2
Yn petear A1/A2

	 Taalaktiviteit

Boekles - lêsaktiviteiten en boekpromoasje

	 Evaluaasjemomint

* Oan dizze taaldomeinen en nivo’s wurdt meinammen wurke. De doelen en nivo’s kinne per groep en
sels per learling ferskille. Tips hjirfoar wurde jûn yn de hantliedingen by de ûnderdielen. Om’t taal altyd
oer mear giet as de taal, wurdt ek wurke oan doelen foar oare fakgebieten.

Taalaktiviteiten

1 In bertekaartsje foar Keimpe
Hantlieding foar de learkrêft

De learlingen leare in Frysk ferske mei bewegingen. Se betinke der sels noch mear 
bewegingen by en kinne dat yn it Fryske ferske ûnder wurden bringe.

Tiidpaad
45 minuten.

Doelen
Mei dizze Taalaktiviteit wurdt wurke oan de folgjende doelen:
• De learlingen kinne it ferske (mei)sjonge (Sprekken A1 – Kin him- of harsels beskriuwe).
• De learlingen begripe de Fryske wurden foar de bewegingen en kinne dy meidwaan

(Harkjen A1 – Kin nammen, getallen en bekende wurden ferstean, Harkjen A1 – Kin
koarte ienfâldige oanwizingen opfolgje).

• De learlingen kinne dúdlik meitsje wat sy net begripe en freegje wat ien bedoelt (Yn
Petear A1 − Kin dúdlik meitsje wannear’t hy/sy wat net begrypt en freegje wat de oar
bedoelt).

• De learlingen kinne mei-inoar in nije beweging en sin betinke foar it ferske (Yn Petear A2
– Kin in plan of idee foarlizze en beprate en ôfspraken meitsje).

Tarieding
• Lústerje alfêst in oantal kearen nei it ferske ‘Gimmestyk’. Dat ferske is te finen by de

materialen.
• Soargje foar romte om te bewegen.
• Tink alfêst nei oer it wurkjen yn twatallen of groepkes. Keppelje Frysktalige learlingen oan

learlingen dy’t net Frysktalich binne.
• Besjoch de Didaktyske kaart ‘Meielkoar in beskriuwing meitsje (skriuwe)’ foar praktyske

tips. De kaart is te finen ûnder it kopke ‘materialen’ by dizze Taalaktiviteit.

Beskriuwing
1. Beskriuwing fan de taalaktiviteit

De learlingen hawwe harren bertekaartsje meinommen. Hingje se yn de klasse op, sadat
de learlingen de kaartsjes al besjen kinne foar’t dizze aktiviteit begjint.

2. Rûntepetear
Keimpe de Krokodil sit mei de learlingen yn ’e rûnte. Kenne de learlingen Keimpe al?
Keimpe is in Fryske krokodil. Hy komt yn ’e klasse as it Fryske les is. Hy ferstiet wol
Nederlânsk, mar om’t er allinne mar Frysk werom praat, is de drompel foar de net-
Frysktalige learlingen minder heech om Frysk tsjin Keimpe te praten.



S P O A R 8

3. Wurkje yn twatallen
De learlingen besjogge en beprate mei harren skoudermaatsje wat der allegear op it
kaartsje stiet (namme, adres, namme fan de âlden en miskien ek wol fan de broerkes
of suskes, de datum, hoe lang of swier de poppe is, in moai plaatsje of in foto ...).
Ynventarisearje mei de learlingen de antwurden oer wat der op in bertekaartsje stiet.
Meitsje dêr in list fan mei eventueel simpele tekeningen as fisuele stipe derby. Set de
wurden der yn it Frysk en Nederlânsk by. Binne der ek Fryske kaartsjes? (Of kaartsjes yn
in oare taal as it Frysk of Nederlânsk?) Freegje de learlingen wêrom’t guon bern in Frysk
bertekaartsje hawwe.

4. Keimpe hat gjin kaartsje
Dan ropt Keimpe de Krokodil (of in oare Fryske pop of knuffel): ‘Wat in moaie kaartsjes!’
Keimpe fertelt dat hy hielendal gjin bertekaartsje hat. Miskien betinke de learlingen sels
wol om in bertekaartsje foar Keimpe te meitsjen. Stjoer dêr oars sels op oan.

5. De gegevens fan Keimpe
Om in bertekaartsje foar Keimpe te meitsjen moatte de learlingen earst wol wat mear fan
Keimpe witte. Kinne de learlingen ek betinke wat? (Bygelyks syn namme, lingte, gewicht,
datum). Se kinne dat oan Keimpe freegje en Keimpe jout dan antwurd. Skriuw op de list
fan stap 2 mei in oare kleur de gegevens fan Keimpe derby. Eventueel kin Keimpe metten
of woegen wurde. Op ynternet binne ek Fryske bertegedichtsjes te finen: Fryske gedichten
» heit&mem (heitenmem.nl). It is ôfhinklik fan it nivo fan de groep om dy te brûken of sjen
te litten.

6. De learlingen wurkje oan de opdracht
It ferfolch fan dizze aktiviteit is tige geskikt foar de wurkles. De learlingen meitsje in
bertekaartsje foar Keimpe. Se kinne de list dy’t ûnder it rûntepetear makke is, dêrby brûke.
Lit de learlingen tekenje, (nei)stimpelje of skriuwe. As de learlingen noch net ta binne
oan it skriuwen fan wurden, is it meitsjen fan ‘zigzag’-linen of letterachtige symboalen
ek in foarm fan skriuwen. Eventueel kin de learkrêft der sels ek noch wat by skriuwe.
Stimulearje de learlingen om it kaartsje yn it Frysk, de fiertaal fan Keimpe, te meitsjen. Set
Keimpe op de tafel del. Sa kinne se ûnder it wurkjen ek mei Keimpe yn petear en wurdt it
brûken fan it Frysk oanmoedige.

7. Neipetear
Lit de learlingen oan ’e ein fan de wurkles of yn in rûntepetear oan Keimpe fertelle/
foarlêze wat se makke hawwe en wat der stiet. De bertekaartsjes krije fansels in moai
plakje. Se kinne ek yn in map of plakboek dien wurde foar yn de boekehoeke.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
• Omgong mei net-Frysktalige learlingen

De learlingen op A1-nivo meie it Nederlânsk as fiertaal brûke, de learlingen op wei nei
A2-nivo besykje Fryske wurden te brûken en learlingen op A2-nivo dogge it yn it Frysk.
Stimulearje de net-Frysktalige learlingen om fêste Fryske útdrukkingen (‘chunks’) te
brûken as se it petear net goed folgje kinne. Foarbylden dêrfan binne: kinst dat noch in
kear sizze?, ik begryp it net, kinst it noch in kear útlizze of kinst dat ek nochris in kear yn it
Nederlânsk sizze?



S P O A R 8

• Meitsje wurden sichtber
By it tema ‘berte’ binne ferskillende wurdlisten mei ôfbyldingen te finen. Brûk de
wurdlisten om wurden te besprekken of brûk se om der wurdkaartsjes fan te meitsjen,
sadat de wurden sichtber binne yn de klasse. Jou ek nei de taalaktiviteit nochris omtinken
oan de wurden.

• Omtinken foar meartaligens
As der learlingen mei in oare thústaal as it Nederlânsk of Frysk yn de klasse binne, lit
harren dan fertelle oft sy ek in bertekaartsje hawwe. Miskien kinne sy of harren âlden dêr
wol wat oer fertelle.

• Oanslute by oare tema’s                                                                                                                 
Mei dizze taalaktiviteit kinst oanslute by it tema ‘Famylje’ of ‘Dit bin ik’. Mar kinst ek
djipper yngean op weagjen en mjitten. Op in bertekaartsje stiet ommers ek faak de lingte
en it gewicht fan de poppe. Fansels kinne der ek bertekaartsjes makke wurde foar bisten,
bygelyks foar pykjes dy’t yn ’e maitiid berne wurde.

Mear by dit tema
• Sjong oer berte, bygelyks it ferske ‘In poppe’ of ‘De broer’. De ferskes binne te finen by

‘Ekstra’.
• Slút mei dizze taalaktiviteit ek oan by it tema ‘Famylje’.
• Boeken:

Kai-Mook it skattige oaljefantsje − Guido van Genechten: Yn dit boek wachtsje de bisten
fan de bistetún al moannen op de berte fan in lyts oaljefantsje. Op in moaie maitiidsdei is
it einliks safier!
Dêr is se dan! En wat no? – Catherine Leblanc: Lytse Bear fynt it hiel spannend om grutte
broer te wurden. Is dat eins wol leuk?
Ik wol gjin broerke! – Lida Dykstra: As Wobbeltsje heart dat der in lytse poppe komt, dan
fynt se dat hiel stom. Se wol gjin broerke! Se betinkt fan alles om it broerke út ’e hûs te
hâlden.
It grutte famyljeboek – Felicity Brooks: Yn dit boek komme in hiel soad ferskillende
famyljes oan bod.

Evaluaasje
Nei it meitsjen fan it bertekaartsje kin it observaasjeynstrumint ‘Skriftlike taalûntjouwing’ 
ynset wurde.

It observaasjeynstrumint is te finen ûnder it kopke ‘materialen’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

2 In magysk ferhaal yn it ferteltaske
Hantlieding foar de learkrêft

De learlingen lústerje nei it ferhaal ‘It toverboek’, se meitsje dêr sels materiaal by foar it 
fertelkastke en fertelle it ferhaal nei.

Tiidpaad
60 minuten.

Doelen
Mei dizze Taalaktiviteit wurdt wurke oan de folgjende doelen:
• De learlingen lústerje nei it ferhaal en begripe wêr’t it oer giet (Harkjen A1/A2 – Kin in

ienfâldich foarlêzen of ferteld ferhaal begripe, Lêzen A1 – Kin in yndruk krije fan teksten,
foaral as dêr fisuele stipe by is).

• De learlingen kinne Fryske sinnen brûke by it neifertellen fan it ferhaal (Sprekken A1 – Kin
in bysûnder koarte tekst foarlêze (of fertelle), lykas in oankundiging, Sprekken A2 – Kin
wat fertelle).

Tarieding
• As it fertelkastke bekend is: set it kastke klear. As it fertelkastke noch net bekend is:

it fertelkastke hat rituelen by it begjin, ûnder en oan ’e ein fan it ferhaal en is bedoeld
om te genietsjen fan in ferhaal. Lês de Didaktyske kaart ‘Fertelkastke’ troch. Dy is te
finen ûnder it kopke ‘materialen’ by dizze Taalaktiviteit. Freegje de lêskonsulint fan de
biblioteek nei dizze fertelfoarm of sykje ynformaasje op ynternet (sykje bgl. op YouTube
op ‘kamishibai’). In lytse poppekast kin ek brûkt wurde as fertelkastke.

• Lês it ferhaal ‘It toverboek’ troch en ferdiel it alfêst yn sênes op basis fan it plak dêr’t it
ferhaal him ôfspilet. It ferhaal is te finen by de materialen.

• Soargje foar grutte fellen papier en tekenark.
• Tink alfêst nei oer it wurkjen yn groepkes. Meitsje safolle groepkes as dat der sênes

binne of pas it oantal sênes oan oan it oantal groepkes. Keppelje Frysktalige learlingen
oan learlingen dy’t net Frysktalich binne.

• Soargje dat elk groepke in ôfbylding fan de tsjoender (tovenaar) hat.
• Brûk de Didaktyske kaart ‘Fertelkastke’ en ‘Harkje nei in foarlêzen ferhaal’ foar praktyske

tips. De didaktyske kaarten binne te finen by de materialen.

Beskriuwing
1. Yntroduksje fan it ferhaal

Fertel de learlingen dat se nei in ferhaal lústerje sille. De titel fan it ferhaal is ‘It toverboek’.
Wêr soe it ferhaal oer gean? De learlingen op A1-nivo meie yn it Nederlânsk reagearje,
de learlingen op A2-nivo reagearje yn it Frysk. Stel de tsjoender Hokus foar. Lit alfêst

in ôfbylding fan de tsjoender (sjoch tarieding) sjen. Fertel dat Hokus yn it ferhaal op 
ferskillende plakken telâne komt. Stel de learlingen foar it foarlêzen in harkfraach: 
‘Lústerje goed nei it ferhaal: kinne jim ûntdekke op watfoar ferskillende plakken Hokus 
allegear is?’

2. Nei it ferhaal
Kom werom op de harkfraach. Wat hawwe de learlingen heard? Wêr wie Hokus allegear?
Kinne se ek de folchoarder oanjaan? Stypje de learlingen mei sinnen en wurden lykas
‘Earst wie Hokus thús, doe fleach er troch de loft, wat die er dêrnei?’ Lis de klam op de
wurden dy’t de folchoarder oanjouwe. De plakken dêr’t Hokus allegear is, binne:
- By Hokus thús
- Yn ’e loft op ’e biezem
- Yn ’e boekwinkel yn ’e stêd (foar de winkel en binnen)
- Wer yn ’e loft op ’e biezem
- Wer by Hokus thús
- Yn ’e loft yn de helikopter
- Mei de helikopter yn ’e boskjes
- Wer thús

3. Oer de opdracht
Fertel de learlingen dat se yn groepkes tekeningen by it ferhaal meitsje sille foar yn it
fertelkastke. Lês it ferhaal noch in kear foar, sadat de learlingen it ferhaal goed kenne.
Ferdiel de learlingen yn groepkes (sjoch tarieding) en jou alle groepkes in sêne út it
ferhaal. Lês dy sênes ek wer foar oan de groepkes, sadat de learlingen goed witte wêr’t
it stikje oer giet en wêr’t it him ôfspilet. Help de groepkes op gong troch te freegjen:
‘Wat soe der te sjen wêze op it plak dêr’t Hokus no is?’ Dat meie de learlingen der aanst
allegear by tekenje. Se hoege de tsjoender net te tekenjen. Jou elk groepke in ôfbylding
fan deselde tsjoender, dy’t se op harren tekening plakke kinne. Sa is de tsjoender
herkenber op alle tekeningen en is it ferhaal aanst makliker te folgjen.

4. Yn de groepkes
Lit de learlingen oerlizze oer wat se tekenje sille foardat se it tekenark krije. Hoe kinne se
it plak dêr’t it ferhaal spilet tekenje? As de learlingen fêstrinne, lês dan harren sêne noch
in kear foar. Stimulearje de learlingen om safolle mooglik Frysk te praten. Freegje ek wat
de learlingen dwaan kinne as se it Frysk net begripe. Oefenje mei de sinnen: ‘Dat begryp
ik net’, ‘Kinst it noch in kear sizze?’, ‘Kinst dat yn it Nederlânsk sizze?’. As de learlingen it
iens binne, tekenje se harren sêne. Se plakke ek de ôfbylding fan de tsjoender derby.

5. It fertelkastke
Lis de tekeningen, as se klear binne, mei de learlingen yn de goede folchoarder. Doch dat
lûdop mei-inoar. Lis de klam op de wurden dy’t de folchoarder oanjouwe (earst, dêrnei, en
doe) en de wurden dy’t in plak oanjouwe (yn ’e hûs, yn ’e loft, yn ’e winkel, thús). Fertel as
learkrêft no it ferhaal noch in kear mei it fertelkastke en oan ’e hân fan de tekeningen fan
de learlingen. Fertel by elke tekening yn elk gefal wêr’t Hokus dan is.

6. De learlingen fertelle
De learlingen sille no ek yn twatallen fertelle mei it fertelkastke (keppelje learlingen
op A1-nivo safolle mooglik oan learlingen op A2-nivo), dat kin ek ûnderdiel wêze fan
it kiesboerd. Lit learlingen op A1-nivo yn elk gefal yn in Fryske sin fertelle wêr’t Hokus
is. Jou foarbylden fan sokke sinnen, sa as: ‘Hokus fljocht yn ’e loft’ of ‘Hokus is yn in
boekwinkel’. De learlingen op A2-nivo kinne de learlingen op A1-nivo dêr ek mei helpe. As

de learlingen op A1-nivo mear fertelle wolle oer de sêne, dan meie se it Nederlânsk as 
fiertaal brûke. Learlingen op A2-nivo fertelle yn it Frysk. Sjoch Didaktyske kaart ‘In ferhaal 
fertelle’ foar mear tips en ynformaasje. De Didaktyske kaart is te finen by de materialen. 
In moaie foarstelling kin ek oan de oare bern of yn in oare klasse sjen litten wurde.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
• Omgong mei net-Frysktalige learlingen

Yn it petearke oer it ferhaal meie de learlingen op A1-nivo it Nederlânsk as fiertaal brûke,
de learlingen op wei nei A2-nivo besykje Fryske wurden te brûken en learlingen op A2-nivo
dogge it yn it Frysk.
Stimulearje de net-Frysktalige learlingen om fêste Fryske útdrukkingen (‘chunks’) te
brûken as se it petear net goed folgje kinne. Foarbylden dêrfan binne: kinst dat noch in
kear sizze?, ik begryp it net, kinst it noch in kear útlizze of kinst dat ek nochris in kear yn
it Nederlânsk sizze? Lit de net-Frysktalige learlingen yn it rollespul begjinne yn de rol fan
sjongende bern. Sy kinne de keunst dan ôfsjen fan de learkrêft of klasgenoaten.

• Omtinken foar it skriuwen
Binne de learlingen al mei letters en skriuwen oan ’e slach? Meitsje wurdkaartsjes by
wurden út it ferhaal. Tink oan wurden lykas ‘toverboek’, ‘fleane’, ‘biezem’, ‘tsjoender’,
‘swarte kat’, ‘helikopter’ ensfh. Learlingen kinne dy wurden (nei)skriuwe of (nei)stimpelje.
Se kinne ek wurden yn harren tekening skriuwe of stimpelje.

• Omtinken foar drama
(Dielen fan) it ferhaal kin(ne) neispile wurde. Bygelyks: Hoe fielt Hokus him oan it begjin
fan it ferhaal? Hoe sjocht dat derút en wat seit Hokus? Of fierderop yn it ferhaal: Hoe giet
it yn ’e boekwinkel? Wat freget Hokus en hoe reagearret de boekferkeaper? Of spylje it
meitsjen fan de toverdrank nei.

• Ferbining mei oare tema’s
De ferbining mei it tema ‘mearkes (sprookjes)’ leit foar de hân. Mar der kin ek ferbining
socht wurde mei oare tema’s:
Hokus reizget mei de biezem en mei de helikopter. Sa past it ferhaal ek yn in tema oer
ferfier.
Hy giet nei in boekwinkel foar in toverboek. Watfoar winkels binne der noch mear en wat
kinst dêr keapje?
Hokus makket in toverdrank yn in panne. Wat hat er nedich? Slút sa oan by in tema oer
resepten, iten en drinken.

Mear by dit tema
• Sjong it ferske ‘Heks fan multipleks’ oer it meitsjen fan heksesop of it ferske ‘Mearkelân’

om yn de sfear fan de mearkewrâld te kommen.
• Brûk de ynteraktive sykplaat ‘Fantasy en mearkes’ om te oefenjen mei wurden yn dat

tema.
• Boppesteande materialen binne te finen by ‘ekstra’ yn dizze Taalaktiviteit. Sykje mear

ferhaaltsjes en oare materialen oer fantasy en mearkes yn de Temateek by it tema ‘Frije
tiid en ferbylding’.

• Boeken en ferhalen by it tema mearkes:
‘Mearkes fan Grimm’: klassike mearkes yn it Frysk.
‘Myn moaiste mearkes’: in samling fan mearkes yn in betoverjend boek.
‘Prinses Pompebledsje – Barbara de Ruiter: Ut in pearel komt in famke dat op syk giet nei
har hûs.
Yn ‘It Grutte Foarlêsboek’ steane ferskillende ferhaaltsjes en ferskes oer heksen,
kabouters en toverjen.

Evaluaasje
It observaasjeynstrumint ‘Neifertelling’ kin ynset wurde om it harkjen nei en it begripen fan 
it Frysk te observearjen. It observaasjeynstrumint is te finen by de materialen fan dizze 
Taalaktiviteit.

It observaasjeynstrumint is te finen ûnder it kopke ‘materialen’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

Boekles

3, 4 en 5 Lês-mar-foar!-wiken

Lêsaktiviteiten en boekpromoasje

Yn septimber binne it de Lês-mar-foar!-wiken. 

Alle basisskoallen yn Fryslân krije it nijste Keimpe-boekje en de byhearrende lesbrief fergees 
tastjoerd. Lêze en dogge jim mei? Pak it boekje en de lesbrief derby en gean yn de Lês-mar-
foar!-wiken oan ’e slach mei Fryske boeken en ferhalen. 

Foar alle bern jildt: it Keimpe-boekje is yn de Lês-mar-foar!-wiken fergees op te heljen yn alle 
biblioteken yn Fryslân. Hawwe jim op skoalle in lêskonsulint? Freegje him of har dan ek nei it 
boekje en de lesbrief.

Mei de Lês-mar-foar!-wiken wolle wy bern fan groep 1 o/m 4 stimulearje om te kiezen foar 
Fryske boeken en ferhalen. Dêrmei wolle wy wearde jaan oan it Frysk as memmetaal en as 
twadde taal. Sa wolle wy meartalichheid stimulearje en bern de foardielen dêrfan meijaan. 
Wy wolle âlders en learkrêften stimulearje om Frysk foar te lêzen en de begjinnende lêzer 
wolle wy sjen litte dat it leuk is om sels Frysk te lêzen, en hielendal net yngewikkeld.

De haadpersoanen út it Keimpe-boekje spylje ek de haadrol yn de Lêsline fan Spoar 8. Keim-
pe de Krokodil nimt yn de Lêsline de learlingen by de hân en leart se alles oer it Frysk lêzen. 

Yn it Keimpe-boekje en yn de lesbrief wurde suggestjes dien foar boeken mei itselde tema. 
Brûk dy boeken ek yn de klasse foar in breed oanbod. Sjoch op www.lesmarfoar.frl foar aktivi-
teiten by (in oantal fan) dy boeken.

De learlingen lêze it Keimpe-boekje en dogge in oantal bypassende aktiviteiten út de lesbrief. 
Der is oandacht foar oare boeken om it tema hinne.

Tiidpaad
Ofhinklik fan de kar fan de aktiviteiten

Doelen
• De learlingen ûntdekke de wrâld yn boeken en ferhalen en ha wille by it lêzen en mei-inoar

bepraten fan de ferhalen.
• De learlingen kinne (evt. mei help fan de yllustraasjes) it ferhaal begripe (Harkjen A1/A2

- Kin in ienfâldich foarlêzen of ferteld ferhaal begripe / Lêzen A1 - Kin in yndruk krije fan
teksten, foaral as dêr fisuele stipe by is).

• De learlingen kinne mei-inoar prate oer it ferhaal (Yn petear A1 - Kin ynformaasje freegje
of jaan/Yn petear A2 - Kin sizze wat hy/sy derfan fynt).

Tarieding
• Soargje foar in eksimplaar fan it Keimpe-boekje. De lêskonsulint fan de biblioteek kin dêr

eventueel by helpe.
• Besjoch de suggestjes foar boeken mei itselde tema en soargje dat dy (of in oantal

dêrfan) yn de klasse binne. Freegje de lêskonsulint of bestel it boek/de boeken yn de
websjop fan de Afûk.

• Lês de lesbrief by it Keimpe-boekje goed troch en meitsje in kar út de aktiviteiten.
• Binne der materialen nedich foar de keazen aktiviteiten? Lis dy dan alfêst klear.
• Lis Keimpe de Krokodil (of in oare Fryske pop of knuffel) klear.

Beskriuwing
1. It plak

Soargje foar in plak dêr’t alle learlingen goed meisjen kinne yn it boek. Foarlêze yn lytse
groepkes stimulearret de belutsenheid fan de learlingen en befoarderet de lêswille. Keim-
pe de Krokodil (of in oare Fryske pop of knuffel) docht ek mei. Kenne de bern Keimpe al?
Keimpe is in Fryske krokodil. Hy komt yn ’e klasse as it Fryske les is. Hy ferstiet wol Ne-
derlânsk, mar om’t er allinne mar Frysk werom praat, is de drompel foar de net-Frysktalige
learlingen minder heech om Frysk tsjin Keimpe te praten.

2. It Keimpe-boekje en de oare boeken
Besjoch mei-inoar it boek oan ’e hân fan de suggestjes yn de lesbrief. Freegje nei it lêzen:
Wat fûnst moai/leuk? Wat fûnst net sa moai/leuk? Wat soest noch witte wolle? Wiene der
ek dingen dy’t hieltyd weromkamen? Dat binne fragen út de ‘Vertel eens’-manier fan Aiden
Chambers. De fragen stimulearje it neitinken en praten oer it ferhaal en de yllustraasjes.
Deselde fragen kinne steld wurde by alle boeken!

3. De aktiviteiten
Kies ien of mear aktiviteiten út de lesbrief en doch dy mei de klasse.



S P O A R 8

Differinsjaasje
• Omgong mei net-Frysktalige learlingen

De learlingen op A1-nivo meie it Nederlânsk as fiertaal brûke, de learlingen op wei nei
A2-nivo besykje Fryske wurden te brûken en learlingen op A2-nivo dogge it yn it Frysk.
Stimulearje de net-Frysktalige learlingen om fêste Fryske útdrukkingen (‘chunks’) te
brûken as se it petear net goed folgje kinne. Foarbylden dêrfan binne: kinst dat noch in
kear sizze?, ik begryp it net, kinst it noch in kear útlizze of kinst dat ek nochris in kear yn it
Nederlânsk sizze?

• Taalstipe
Set drege wurden oer nei it Nederlânsk of lit Frysktalige learlingen dat dwaan. Brûk de
yllustraasjes as stipe by de tekst troch dingen oan te wizen.

• Meartalichheid
Freegje learlingen mei in oare thústaal as Frysk of Nederlânsk oft sy wurden dy’t in soad
yn de tekst foarkomme ek yn harren thústaal kenne. Meitsje de wurden sichtber troch se
op te skriuwen yn ferskillende talen.

Mear by it tema
Sykje yn de Temateek mear materialen by it tema fan it Keimpe-boekje.



S P O A R 8

6, 7 en 8 Ike it Iikhoarntsje
Hantlieding foar de learkrêft

Doelen
Dizze Taalaktiviteit bestiet út trije episoaden. Per episoade wurdt wurke oan ferskillende 
doelen. As alle episoaden dien wurde, wurdt yn elk gefal wurke oan de folgjende doelen:

• De learlingen kinne it ferhaal oer Ike it iikhoarntsje begripe en/of folgje (Harkjen A1 en A2
– Kin in ienfâldich foarlêzen of ferteld ferhaal begripe).

• De learlingen kinne it Fryske petear folgje (Harkjen A1 – Kin ienfâldige berjochten begripe,
Harkjen A1 − Kin begripe wêr’t Friezen dy’t mei-inoar prate it oer hawwe, Yn Petear A1 –
Kin dúdlik meitsje wannear’t hy/sy wat net begrypt en freegje wat de oar bedoelt).

• De learlingen gean op syk yn de boeken nei ynformaasje oer iikhoarntsjes (Lêzen A1 –
Kin in yndruk krije fan teksten, foaral as der fisuele stipe by is).

• De learlingen kinne de oanwizingen op rûtebuordsjes of in plattegrûn begripe en opfolgje
(Lêzen A1 – Kin koarte, ienfâldich opskreaune oanwizingen opfolgje).

Binnen de episoaden kin ek oan oare taaldoelen wurke wurde. Sjoch dêrfoar by 
Differinsjaasje.

Episoade 1 - Wa is Ike?

Tiidpaad
Rûntepetear fan 15 minuten.
Dêrnei kinne de learlingen yn ’e wurkles op syk yn ’e boekehoeke. Neipetear 10 minuten.

Tarieding
• Soargje foar boeken oer it tema ‘Hjerst’ en oer bisten/iikhoarntsjes. Dat kinne alle soarten

fan boeken wêze: printeboeken, ynformaasjeboeken, ensfh.
• Printsje de brief fan episoade 1 út. Dy is te finen ûnder it kopke ‘materialen’ by dizze

Taalaktiviteit.
• Besjoch de Didaktyske kaarten ‘Ferheljend ûntwerp foar groep 1 en 2’ en ‘Klassikale

petearen foar groep 1 en 2’. De Didaktyske kaarten binne te finen ûnder it kopke
‘materialen’ by dizze Taalaktiviteit.

Beskriuwing
1. Yntroduksje fan de Taalaktiviteit – ynsidint

As de learlingen yn ’e rûnte sitte, lit de learkrêft in brief sjen. Dy brief komt út de brievebus
fan skoalle (ynsidint). Wa soe dy brief stjoerd hawwe?

2. Lês de brief foar − kaaifraach
Lês de brief oan de learlingen foar. Stean koart stil by ûnbekende Fryske wurden, set se
oer of wiis it oan. Hâld in neipetear oer de brief mei de learlingen. Witte se al watfoar bist
Ike is en troch watfoar wurden út de brief tinke se dat?

3. Lis de opdracht yn de boekehoeke út
Yn de boekehoeke gean de learlingen op syk nei ynformaasje oer iikhoarntsjes. Miskien
kinne se wol ôfbyldingen fine fan hoe’t in iikhoarntsje derútsjocht, wêr’t er libbet of wat er
yt. De learlingen yn de boekehoeke meie dat oan elkoar sjen litte.

4. Kom werom op de kaaifraach
Neidat ferskillende groepkes yn de boekehoeke op syk west hawwe, kinne de learlingen
prate oer harren ûnderfiningen yn it rûntepetear. Kinne se wat fertelle oer hoe’t in
iikhoarntsje derútsjocht? Wêr’t er wennet of wat er yt? Learlingen op A1-nivo meie yn it
Nederlânsk reagearje. De learkrêft (of in Frysktalige learling) kin de Frysktalige reaksjes
oersette yn it Nederlânsk en eventueel de Nederlânsktalige opmerkingen oersette yn it
Frysk.

5. Hingje de brief op
Hingje de brief op yn de klasse.

Episoade 2 - In nij nêst foar Ike

Tiidpaad
Rûntepetear 15 minuten. Neipetear 15 minuten.
De ferwurking en planning hingje fan de mooglikheden fan de skoalle en de plannen fan de 
learlingen ôf..

Tarieding
• Printsje de brief fan episoade 2 út. Dy is te finen by ûnder it kopke ‘materialen’ by dizze

Taalaktiviteit.
• Besjoch de Didaktyske kaarten ‘Ferheljend ûntwerp foar groep 1 en 2’ en ‘Ferteltafel’. De

Didaktyske kaarten binne te finen ûnder it kopke ‘materialen’ by dizze Taalaktiviteit.

Beskriuwing
1. Der is wer in brief fan Ike ôflevere – ynsidint

Wat soe Ike no oan de learlingen skriuwe of wat soe se freegje wolle? Lit de learlingen dêr
koart op reagearje. Learlingen op A1-nivo meie yn it Nederlânsk reagearje. De learkrêft (of
in Frysktalige learling) kin de Frysktalige reaksjes oersette yn it Nederlânsk en eventueel
de Nederlânsktalige opmerkingen oersette yn it Frysk.

2. Lês de brief foar − kaaifraach
Lês de brief oan de learlingen foar. Stean koart stil by ûnbekende Fryske wurden, set se
oer of wiis it oan. Hâld in neipetear oer de brief mei de learlingen. Besteegje oandacht
oan de kaaifragen, sa as: Wêrom siket Ike in nij hûs? Watfoar hûs moat dat wêze? Wêr
moatte de learlingen op lette as se in nij hûs sykje? Betink mei de learlingen hoe heech 6
meter is. Is dat heger as in learling, heger as it plafond of sels noch heger as de skoalle?

3. Oplossingen betinke
De fuortsetting fan dizze aktiviteit hinget ôf fan de ynbring fan de learlingen en de
mooglikheden fan de learkrêft en de skoalle. It is de bedoeling dat de learlingen mei in

oplossing komme foar Ike. Fier de ideeën fan de learlingen út, guon plannen kinne ek yn 
de wurkles ferwurke wurde.
Tink dêrby oan dizze mooglikheden:

• Bûten sykje nei hege beammen (meitsje foto’s!)
• In beam nifelje / tekenje / bouwe
• In iikhoarntsjenêst of -hûs nifelje / tekenje / bouwe
4. Mei-inoar de oplossingen evaluearje

Kom werom op de ideeën fan de learlingen. De learlingen hawwe betocht wêr’t Ike wenje
kin en hoe’t har nêst of hûs derútsjen kin. Lit de learlingen fertelle oer harren makke beam
of nêst. Hoe kin Ike dêryn komme? Wêr kin se sliepe? Tinke de learlingen dat Ike bliid
wêze sil mei har nije nêst?

5. Ferteltafel
Hingje de brief fan episoade 1 en 2 en foto’s fan geskikte beammen of de bouwurken fan
de learlingen by de ferteltafel. Miskien hawwe de learlingen ek noch wol materiaal dat
dêrby kin, sa as materiaal dat se yn de bosk fûn hawwe of in knuffel fan in iikhoarntsje.

Episoade 3 - Help Ike de winter troch

Tiidpaad
Rûntepetear fan 15 minuten, ferfolch yn de wurkles, neipetear 15 minuten.

Tarieding
• Printsje de brief fan episoade 3 út. Dy is te finen ûnder it kopke ‘materialen’ by de

Taalaktiviteit.
• Besjoch de Didaktyske kaarten ‘Ferheljend ûntwerp foar groep 1 en 2’ en ‘Meielkoar prate

en gearwurkje’ foar praktyske tips. De Didaktyske kaarten binne te finen ûnder it kopke
‘materialen’ by dizze Taalaktiveit.

• De tarieding hinget ôf fan wat de learlingen as oplossingen yn dizze episoade betinke.

Beskriuwing
1. Der is alwer in brief fan Ike ôflevere – ynsidint

Lit de learlingen de brief sjen en betink meielkoar wat Ike no noch oan de learlingen
freegje sil. Sy hat no dochs in nij plakje om te wenjen? Soe se net bliid wêze mei har
nije plakje? Learlingen op A1-nivo meie yn it Nederlânsk reagearje. De learkrêft (of in
Frysktalige learling) kin de Frysktalige reaksjes oersette yn it Nederlânsk en eventueel de
Nederlânsktalige opmerkingen oersette yn it Frysk.

2. Lês de brief foar − kaaifraach
Lês de brief oan de learlingen foar. Stean koart stil by ûnbekende Fryske wurden, set se
oer of wiis it oan. Hâld in neipetear oer de brief mei de learlingen. Begripe de learlingen
it probleem fan Ike? Kinne de learlingen oan ’e hân fan de brief ek neifertelle hoe’t
iikhoarntsjes de winter trochkomme?

3. Oplossingen betinke
De fuortsetting fan dizze aktiviteit hinget ôf fan de ynbring fan de learlingen en de
mooglikheden fan de learkrêft en de skoalle. It is de bedoeling dat de learlingen mei
in oplossing komme foar Ike. Hoe kinne de learlingen derfoar soargje dat Ike har
ferstopplakjes foar har iten wer weromfine kin? Tink dêrby oan dizze mooglikheden:

- Buordsjes meitsje mei har namme of in piktogram derop, dy’t Ike yn ’e bosk delsette kin.
- In plattegrûn meitsje mei krúskes op de plakken dêr’t it iten ferstoppe is.
De learlingen kinne dat yn de wurkles meitsje of yn groepkes útprobearje. Meitsje
bygelyks sels in plattegrûn fan it lokaal en lit learlingen bûkelnútsjes ferstopje en in
krúske op de plattegrûn sette. Kinne oare learlingen de bûkelnútsjes dan wer weromfine?
Datselde kin ek mei de makke buordsjes dien wurde. Lit de learlingen dy delsette en yn de
buert fan it buordsje iten ferstopje. Kinne oare learlingen it fine? As dat slagget, dan sil it
ek foar Ike wurkje!

4. Neipetear
Bepraat mei de learlingen oft it harren slagge is om bûkelnútsjes te ferstopjen en wer
werom te finen. Soe Ike it ek sa dwaan kinne? Dan hawwe de learlingen Ike goed holpen!
Bepraat de ferskillende episoaden nochris mei de learlingen. Wêr hie Ike help by nedich
en wat hawwe se allegear betocht foar Ike?

5. Ferteltafel
Hingje de brief fan episoade 3 by de oare brieven. Op de ferteltafel lizze no boeken, foto’s,
materiaal út ’e bosk en miskien wol bouwurken, buordsjes of in plattegrûn. Mei in knuffel/
hânpop fan in iikhoarntsje kinne de learlingen it ferhaal dêr neispylje.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
• Omgong mei net-Frysktalige learlingen

De learlingen op A1-nivo meie it Nederlânsk as fiertaal brûke, de learlingen op wei nei A2-
nivo besykje Fryske wurden te brûken en learlingen op A2-nivo dogge it yn it Frysk.
Stimulearje de net-Frysktalige learlingen om fêste Fryske útdrukkingen (‘chunks’) te
brûken as se it petear net goed folgje kinne. Foarbylden dêrfan binne: kinst dat noch in
kear sizze?, ik begryp it net, kinst it noch in kear útlizze of kinst dat ek nochris in kear yn it
Nederlânsk sizze?

• Aktiviteit oanpasse oan learlingen
By episoade 2 en 3 kinst kieze foar in oantal mooglikheden. Dêrfan kinst ien kieze foar de
hiele groep, of ferskillende groepkes elk in oare mooglikheid útwurkje litte. Doelen dêr’tst
mei de ferskillende mooglikheden oan wurkje kinst, binne:

By episoade 2:
- In geskikte beam sykje – Yn Petear A2 – Kin in plan of idee foarlizze en beprate en
ôfspraken meitsje.
- In beam/nêst foar Ike tekenje, nifelje of bouwe – Praten A2 – Kin yn it koart beskriuwe
hoe’t hy/sy wat dwaan of meitsje moat of hoe’t wat wurket.
By episoade 3:
- Wat skriuwe of stimpelje op de plattegrûn of op de buordsjes − Skriuwen A1 – Kin wat
oer him-/harsels opskriuwe.

• Omtinken foar it lêzen
Yn ferskillende episoaden is omtinken foar lêzen. Ek as de learlingen sels noch net lêze,
leare se mei de brieven fan Ike de funksje fan skreaune tekst.

• Omtinken foar it skriuwen
Yn episoade 3 kinne de learlingen ek oan ’e gong mei skriuwen. Sa kinne se bygelyks
wurden op de plattegrûn sette of op de buordsjes foar Ike om har iten werom te finen.
De learlingen kinne sels letterachtige symboalen meitsje of wurden (nei)skriuwe of (nei)
stimpelje. Ek as learlingen noch gjin weet ha fan de lettersymboalen binne se troch wat
‘op te skriuwen’ al dwaande mei skriuwen.

• Meitsje wurden sichtber
Jou de foto’s en plaatsjes mei fan alles derop wat mei it bosk, de hjerst of iikhoarntsjes
te krijen hat, in plakje yn ’e klasse. Set it wurd derby. Jou ek nei de Taalaktiviteit nochris
omtinken oan de wurden.

Mear by dit tema
• Sjong oer de hjerst. Bygelyks it ferske ‘Hjerst’. It ferske is te finen ûnder it kopke ‘ekstra’

by dizze Taalaktiviteit.
• Brûk de wurdlisten ‘bisten yn de hjerst’ of ‘hjerstfruchten’ foar plaatsjes fan wurden dy’t

te meitsjen hawwe mei dizze Taalaktiviteit. De wurdlisten binne te finen ûnder it kopke
‘ekstra’ by dizze Taalaktiveit.

• De ynteraktive sykplaat ‘Hjerst’ kin brûkt wurde by it praten oer ferskillende wurden dy’t
by de hjerst passe en om wurden te oefenjen. De ynteraktive sykplaat is te finen ûnder it
kopke ‘ekstra’ by dizze Taalaktiveit.

• Besjoch in filmke oer de hjerst, bygelyks ‘Kening Hert & Harry Hazze – de stikelbargen
komme deroan’. Soene stikelbargen en iikhoarntsjes ek freonen wêze kinne? It filmke is
te finen ûnder it kopke ‘ekstra’ by dizze Taalaktiviteit.

• Sykje mear ferhaaltsjes, ferskes, opsisferskes of in gedicht oer de hjerst yn de Temateek.

Evaluaasje
It observaasjeynstrumint ‘Mûnling oerlis’ kin yn episoade 1 ynset wurde as de learlingen 
meielkoar yn de boekehoeke sneupe en oerlizze. It observaasjeynstrumint ‘Neifertelling’ kin 
ynset wurde as de learlingen by de ferteltafel it ferhaal fan Ike neispylje.

De observaasjeynstruminten binne te finen ûnder it kopke ‘materialen’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.  

9, 10 en 11 Ozosnel is ferkâlden
Hantlieding foar de learkrêft

Doelen
Dizze Taalaktiviteit bestiet út trije episoaden. Per episoade wurdt wurke oan ferskillende 
doelen. As alle episoaden dien wurde, wurdt yn elk gefal wurke oan de folgjende doelen:
• De learlingen kinne it ferhaal oer Ozosnel begripe en/of folgje (Harkjen A1 en A2 – Kin in

ienfâldich foarlêzen of ferteld ferhaal begripe).
• De learlingen kinne it Fryske petear folgje en kinne ferklearringen en oplossingen jaan

(Harkjen A1 – Kin ienfâldige berjochten begripe, Harkjen A1 − Kin begripe wêr’t Friezen
dy’t mei-inoar prate it oer hawwe , Yn Petear A1 – Kin dúdlik meitsje wannear’t hy/sy wat
net begrypt en freegje wat de oar bedoelt, Yn Petear A2 – Kin in plan of idee foarlizze en
beprate en ôfspraken meitsje).

• De learlingen kinne oan ’e hân fan in foarbyld in kaart skriuwe of stimpelje (Skriuwen A1 –
Kin groetnissen oerbringe).

Binnen de episoaden kin ek oan oare taaldoelen wurke wurde. Sjoch dêrfoar by 
Differinsjaasje.

Episoade 1 - Ozosnel is ferkâlden

Tiidpaad
35 minuten.

Tarieding
• Lis op in geskikt plak yn de klasse of skoalle in spoar fan strie en ‘brûkte’ bûsdoeken.

Soargje foar ien hiel bysûndere bûsdoek (bygelyks ien fan stof of kleurje in stoffen
bûsdoek hiel moai yn).

• Ljochtsje in kollega yn foar stap 3 of lis in telefoan klear (sjoch ‘Beskriuwing’).
• Besjoch de Didaktyske kaarten ‘Ferheljend ûntwerp foar groep 1 en 2’, ‘Klassikale

petearen foar groep 1 en 2’ en ‘Ferteltafel’. De Didaktyske kaarten binne te finen ûnder it
kopke ‘materialen’ by dizze Taalaktiviteit.

Beskriuwing
1. Yntroduksje fan de Taalaktiviteit – ynsidint

De learlingen treffe by binnenkomst in spoar fan strie en bûsdoeken oan. Hoe kin dat no?
(kaaifraach).

2. Lit de learlingen mei-inoar dêroer prate
Dat kin mei harren skoudermaatsje, mar ek yn groepkes fan trije. Besykje heterogene
groepkes of twatallen te meitsjen op basis fan thústaal. Ynventarisearje de ideeën fan
de learlingen. Learlingen op A1-nivo meie yn it Nederlânsk reagearje. De learkrêft (of in

Frysktalige learling) kin de Frysktalige reaksjes oersette yn it Nederlânsk en eventueel de 
Nederlânsktalige opmerkingen oersette yn it Frysk.

3. In telefoantsje fan Sinteklaas
Under it petear mei de learlingen oer it spoar fan strie en bûsdoeken giet de telefoan
(of komt der in oare juf/master yn de klasse dy’t de learkrêft wat yn it ear flústeret, mar
krekt wat geskikt is). Sinteklaas hat belle en fertelde dat Ozosnel ferkâlden is en dat er
fannacht syn moaiste bûsdoek kwytrekke is. Leit dy miskien hjir op skoalle?

4. De learlingen gean op syk nei de bûsdoek fan Ozosnel
De moaiste bûsdoek fan Ozosnel leit hjir op skoalle.

5. De learlingen betinke hoe’t se de bûsdoek wer weromjaan kinne oan Ozosnel
Lit de learlingen betinke hoe’t se de bûsdoek wer weromkrije by Ozosnel (kaaifraach).
Mooglike oplossingen binne:
- Sinteklaas belje dat de bûsdoek fûn is en fertelle wêr yn skoalle oft hy de bûsdoek
fannacht fine kin.
- De bûsdoek yn in slúf dwaan en opstjoere.

6. De learlingen betinke wêr’t Ozosnel noch mear ferlet fan hat
Wêr soe Ozosnel noch mear ferlet fan hawwe, no’t er ferkâlden is? Mooglike antwurden
binne: woartels, apels, noch mear bûsdoeken, hoastersdrankje, ensfh. Miskien kinne de
learlingen dat wol meinimme foar Ozosnel.

7. Rjochtsje in ferteltafel yn
Meitsje in foto fan de bûsdoek dy’t fûn is en hingje dy op by de ferteltafel. De meibrochte
spullen fan de learlingen (sjoch punt 6) kinne dêr ek by, krekt as wat strie en de ‘brûkte’
bûsdoeken. Miskien is der ek wol in (hân)pop of knuffelbeest fan Ozosnel, lis dy der dan
ek by.

Episoade 2 - Ozosnel is noch hieltyd ferkâlden

Tiidpaad
30 minuten.
De ferwurking en planning hingje fan de mooglikheden fan de skoalle en de plannen fan de 
learlingen ôf en kinne yn de wurkles ferwurke wurde.

Tarieding
• Printsje de brief by dizze episoade út. Dy is te finen ûnder it kopke ‘materialen’ by dizze

Taalaktiviteit.
• Besjoch de Didaktyske kaarten ‘Ferheljend ûntwerp foar groep 1 en 2’, ‘Klassikale

petearen foar groep 1 en 2’ en ‘Ferteltafel’. De Didaktyske kaarten binne te finen ûnder it
kopke ‘materialen’ by dizze Taalaktiviteit.

• De tarieding hinget ôf fan de plannen en ideeën fan de learlingen en de mooglikheden fan
de skoalle.

Beskriuwing
1. Yn de klasse leit in brief fan Sinteklaas – ynsidint

Wat soe Sinteklaas oan de learlingen skriuwe, of soe er wat freegje wolle? Lit de
learlingen dêr koart op reagearje. Learlingen op A1-nivo meie yn it Nederlânsk reagearje.
De learkrêft (of in Frysktalige learling) kin de Frysktalige reaksjes oersette yn it

Nederlânsk en eventueel de Nederlânsktalige opmerkingen oersette yn it Frysk.
2. Lês de brief foar en besteegje oandacht oan de kaaifragen

Lês de brief oan de learlingen foar. Stean koart stil by ûnbekende Fryske wurden, set se
oer of wiis it oan. Hâld in neipetear oer de brief mei de learlingen. Besteegje oandacht
oan de kaaifragen, sa as: Wêrom is Sinteklaas rinnend op ’en paad?, en: Wêrom is
Ozosnel fertrietlik?

3. Oplossingen betinke
De fuortsetting fan dizze aktiviteit hinget ôf fan de ynbring fan de learlingen en de
mooglikheden fan de learkrêft en de skoalle. It is de bedoeling dat de learlingen mei
oplossingen komme, sadat Ozosnel minder fertrietlik is en syn stâl gesellich wurdt. In
kaart stjoere is opnaam as skriuwdoel by dit ferheljend ûntwerp. Lit de learlingen dêr
foarbylden fan sjen en lis út wat dêrop skreaun wurde kin. Sjoch ek ‘Omtinken foar it
skriuwen’ by ‘Differinsjaasje’. Plannen en ideeën fan de learlingen kinne ek yn de wurkles
ferwurke wurde.

Tink dêrby oan dizze mooglikheden/ideeën foar de wurkles:
• Tekeningen meitsje foar Ozosnel om op te hingen yn syn stâl (de tekening kin ek as

foarkant op de betterskipskaart)
• Slingers meitsje foar yn de stâl
• Filmkes opnimme foar Ozosnel, sadat er bliid wurdt
• In brief oan Sinteklaas weromskriuwe

4. Mei-inoar de oplossingen evaluearje
Kom werom op de ideeën fan de learlingen. De learlingen hawwe in betterskipswinsk
skreaun en se hawwe betocht hoe’t se Ozosnel syn stâl gesellich meitsje kinne, sadat er it
net mear sa slim fynt om mei syn ferkâldenheid op stâl te stean. Lit de learlingen fertelle
oer wat se makke hawwe of skreaun hawwe. Soe Ozosnel dêr bliid mei wêze? Sjoch
‘Differinsjaasje’ foar de omgong mei Frysktalige en net-Frysktalige learlingen.

5. Ferteltafel
Hingje de brief fan dizze episoade by de ferteltafel. Hingje ek foto’s op fan wat de
learlingen yn de wurkles makke hawwe. Dat materiaal kinne de learlingen brûke as se it
ferhaal oer Ozosnel neifertelle.

Episoade 3 - Ozosnel is net mear ferkâlden

Tiidpaad
30 minuten.
It ferfolch hinget ôf fan de ideeën en plannen fan de learlingen en de mooglikheden fan de 
skoalle en fan de learkrêft.

Tarieding
• Lis op in geskikt plak yn de klasse of skoalle in spoar fan strie en konfetty/slingers op ’e

grûn.
• Besjoch de Didaktyske kaarten ‘Ferheljend ûntwerp foar groep 1 en 2’ en ‘Meielkoar prate

en gearwurkje’. De Didaktyske kaarten binne te finen ûnder it kopke ‘materialen’ by dizze
Taalaktiviteit.

Beskriuwing
1. De learlingen treffe in spoar fan strie en konfetty/slingers oan − ynsidint

As de learlingen op skoalle komme, treffe se in spoar fan strie en konfetty/slingers
oan. Lit de learlingen mei-inoar betinke wat der oan ’e hân is (kaaifraach). Learlingen
op A1-nivo meie yn it Nederlânsk reagearje. De learkrêft (of in Frysktalige learling) kin
de Frysktalige reaksjes oersette yn it Nederlânsk en eventueel de Nederlânsktalige
opmerkingen oersette yn it Frysk.

2. De learkrêft hat in berjocht fan Sinteklaas krigen
De learkrêft hat in e-mail/brief/telefoantsje krigen fan Sinteklaas (mar krekt wat geskikt
is) en kin út namme fan Sinteklaas it folgjende fertelle: Ozosnel is wer better en wie o
sa bliid. Net allinnich omdat er better is, mar hy wie ek sa bliid mei syn moaie stâl. De
kaarten en tekeningen fan de bern (sjoch episoade 2) hingje oan ’e muorre. Sinteklaas
wol Ozosnel no ferrasse. Hy wol in nije stâl foar Ozosnel bouwe yn Spanje. Kinne de bern
miskien helpe? (kaaifraach)

3. Oplossingen betinke
De fuortsetting fan dizze aktiviteit hinget ôf fan de ynbring fan de learlingen en de
mooglikheden fan de learkrêft en de skoalle. It is de bedoeling dat de learlingen mei
ideeën komme foar de nije stâl fan Ozosnel. Lit de learlingen yn twatallen of groepkes
oerlizze.

Geskikte fragen dêrby binne:
- Hoe moat de stâl derútsjen?
- Wat soe Ozosnel leuk fine?
- Hoe soargje we derfoar dat Ozosnel him net ferfeelt?
- Hokker kleuren moat de stâl hawwe?

4. Ideeën útwikselje en útfiere
De learlingen fertelle harren ideeën yn de klasse. Dat kinne ek ûnderdielen fan de wurkles
wurde.
In suggestje is dat de learlingen dêrnei it plan tekenje of bouwe yn ’e bouhoeke (meitsje
dan in foto, sjoch punt 5 hjirûnder). De learlingen kinne de ideeën allinnich, yn twatallen of
yn groepkes útfiere.

5. De plannen foar in nije stâl oan Sinteklaas oerhandigje of fertelle (ôfsluting)
As Sinteklaas op skoalle komt, kin hy de learlingen miskien wol betankje foar harren
plannen en help. De learlingen kinne Sinteklaas de tekeningen fan de nije stâl of de foto’s
fan wat se yn ’e bouhoeke makke hawwe, oerjaan. Miskien kinne se dêr ek wol wat oer
fertelle.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
• Omgong mei net-Frysktalige learlingen

De learlingen op A1-nivo meie it Nederlânsk as fiertaal brûke, de learlingen op wei nei A2-
nivo besykje Fryske wurden te brûken en learlingen op A2-nivo dogge it yn it Frysk.
Stimulearje de net-Frysktalige learlingen om fêste Fryske útdrukkingen (‘chunks’) te
brûken as se it petear net goed folgje kinne. Foarbylden dêrfan binne: kinst dat noch in

kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

• Aktiviteit oanpasse oan learlingen
By episoade 2 en 3 kinst kieze foar in oantal mooglikheden. Dêrfan kinst ien kieze foar de
hiele groep, of ferskillende groepkes elk in oare mooglikheid útwurkje litte. Doelen dêr’tst
mei de ferskillende mooglikheden oan wurkje kinst, binne:

By episoade 2:
- De learlingen meitsje wat om Ozosnel bliid te meitsjen en betterskip te winskjen. De
learlingen kinne fertelle wat se makke hawwe en wêrom: Praten A2 – Kin wat fertelle.
- De learlingen skriuwe in brief oan Sinteklaas werom (sjoch ek ‘omtinken foar it
skriuwen’), dan wurdt der wurke oan: Skriuwen A2 − Kin in ienfâldich ferhaal of gedicht
skriuwe.
By episoade 3:
- As de learlingen yn ’e bouhoeke mei-inoar in stâl bouwe of mei-inoar in ûntwerp tekenje,
wurkje se oan: Yn Petear A1 – Kin sizze wat hy/sy wol en net leuk of lekker fynt en freegje
wat oaren wol en net leuk of lekker fine.
- By it tekenjen fan in stâl en it bouwen fan in stâl kinne de learlingen by harren ûntwerp
fertelle wat se makke hawwe en wêrom: Praten A2 – Kin yn it koart beskriuwe hoe’t hy/sy
wat dwaan of meitsje moat of hoe’t wat wurket.
- De learlingen kinne ek besykje om by harren tekening wurden te skriuwen, dan wurdt der
wurke oan: Skriuwen A1 − Kin wat oer him-/harsels of oaren opskriuwe.

• Omtinken foar it lêzen
Yn episoade 2 is omtinken foar it lêzen. Ek as de learlingen sels noch net lêze, leare se
mei de brief fan Sinteklaas de funksje fan skreaune tekst.

• Omtinken foar it skriuwen
Yn episoade 2 en 3 kinne de learlingen oan ’e gong mei skriuwen. Sa kinne se bygelyks
wurden op de betterskipskaart of tekening sette of by harren ûntwerp foar in nije stâl. Ek
kinne se in brief oan Sinteklaas skriuwe. De learlingen kinne sels letterachtige symboalen
meitsje of wurden (nei)skriuwe of (nei)stimpelje. Ek as learlingen noch gjin weet ha fan
de lettersymboalen binne se troch wat ‘op te skriuwen’ al dwaande mei skriuwen. Freegje
de learlingen te fertellen of foar te lêzen wat se skreaun hawwe.

• Meitsje wurden sichtber
Jou de foto’s en plaatsjes mei dêrop fan alles wat mei Sinteklaas en Ozosnel te krijen hat,
in plakje yn ’e klasse. Set it wurd derby. Jou sa tuskentroch ek omtinken oan de wurden.

Mear by dit tema
• Sjong oer Sinteklaas. Bygelyks it ferske ‘Sûntsjes gean de hynstepoatsjes’. It ferske is te

finen ûnder it kopke ‘ekstra’ by dizze Taalaktiviteit.
• Brûk de wurdlisten ‘Sinteklaas’ of ‘Sinteklaasjûn’ foar plaatsjes fan wurden dy’t te

meitsjen hawwe mei dizze Taalaktiviteit. De wurdlisten binne te finen ûnder it kopke
‘ekstra’ by dizze Taalaktiviteit.

• De ynteraktive sykplaat ‘Sinteklaas’ kin brûkt wurde by it praten oer ferskillende wurden
dy’t by dit tema passe en om wurden te oefenjen. De ynteraktive sykplaat is te finen ûnder

it kopke ‘ekstra’ by dizze Taalaktiveit. 
• Sykje mear ferhaaltsjes, ferskes, opsisferskes of in gedicht oer Sinteklaas yn de

Temateek.

Evaluaasje
It observaasjeynstrumint ‘Mûnling oerlis’ kin yn episoade 3 ynset wurde as de learlingen 
meielkoar oer de nije stâl foar Ozosnel prate en as se yn twatallen of groepkes in stâl bouwe 
of tekenje.

It observaasjeynstrumint ‘Neifertelling’ kin ynset wurde as de learlingen by de ferteltafel it 
ferhaal oer Ozosnel neispylje.

It observaasjeynstrumint ‘Skriftlike taalûntjouwing’ kin ynset wurde as de learlingen in kaart 
skriuwe oan Ozosnel of in brief skriuwe oan Sinteklaas.

De observaasjeynstruminten binne te finen ûnder it kopke ‘materialen’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

Hantlieding foar de learkrêft
12 It krystmenu

De learlingen harkje nei in ferhaal oer in deftich krystmenu. Se betinke en beprate wat se it 
leafst ite wolle mei de kryst.

Tiidpaad
25 minuten.

Doelen
Dizze lesdoelen binne keppele oan doelen út it referinsjeramt en wurde automatysk ôffinkt.

•	 De learlingen kinne it ferhaal begripe (Harkjen A1 en A2 – Kin in ienfâldich foarlêzen of 
ferteld ferhaal begripe).

•	 De learlingen kinne (mei safolle mooglik wurden) yn it Frysk oanjaan wat se wol of net 
graach ite wolle mei de kryst (Yn Petear A1 – Kin sizze wat hy/sy wol en net leuk of lekker 
fynt en freegje wat oaren wol of net leuk en lekker fine, en A2 – Kin sizze wat hy/sy it 
leafste wol).

Tarieding
•	 Lês it ferhaal ‘In deftich krystmenu’ earst sels in kear troch en printsje it ferhaal út (it 

ferhaal is te finen ûnder it kopke ‘materialen’ by de Taalaktiviteit).
•	 Soargje eventueel foar plaatsjes fan iten as fisuele stipe by it ferhaal en it petear. De 

wurdlist ‘Iten en drinken’ kin dêrby helpe. Learlingen mei in ynternasjonale achtergrûn? 
Tink dan ek oan plaatsjes fan gerjochten út oare lannen.

•	 Dek in ‘deftich’ tafeltsje foar it iten mei de kryst (boarden, bestek, moai glês, servet, kears, 
ensfh.) en lis it papier dêr’t it ferhaal op stiet derby.

•	 Besjoch de Didaktyske kaarten ‘Harkje nei in foarlêzen ferhaal’ en ‘Klassikale petearen 
groep 1 en 2’ foar praktyske tips. De Didaktyske kaarten binne te finen ûnder it kopke 
‘materialen’ by dizze Taalaktiviteit.

Beskriuwing
1.	 Yntroduksje - De tafel

De learlingen sitte yn ’e rûnte. Keimpe de Krokodil kin dêr ek by sitte. Kenne de learlingen 
Keimpe al? Keimpe is in Fryske krokodil. Hy komt yn ’e klasse as it Fryske les is. Hy 
ferstiet wol Nederlânsk, mar om’t er allinne mar Frysk werom praat, is de drompel foar 
de net-Frysktalige learlingen minder heech om Frysk tsjin Keimpe te praten. De learkrêft 
besjocht de moaie tafel, ferskoot wat en freget oft de learlingen thús ek alle dagen 
oan sa’n moaie tafel ite. Wannear is de tafel wol sa klearmakke en wêrom? Wat stiet 
der allegear op ’e tafel? Set drege Fryske wurden ek oer nei it Nederlânsk, sadat it foar 

elkenien goed te folgjen is. Frysktalige learlingen reagearje yn it Frysk, learlingen mei in 
oare thústaal besykje it Frysk fan de learkrêft en Frysktalige learlingen te folgjen, mar 
meie yn it Nederlânsk reagearje, se besykje Fryske wurden te brûken. 

2.	 Foarlêze: ‘In deftich krystmenu’
De learkrêft pakt it papier dêr’t it ferhaal op stiet. Soe dêr op stean wêrom’t de tafel sa 
moai klearmakke is? Lês it ferhaal foar. Meitsje ûnder it foarlêzen gebrûk fan de stim 
om bygelyks fernuvere, bliid of fertrietlik te klinken en wiis sels ek dingen oan, sadat 
elkenien it ferhaal goed folgje kin. Set tuskentroch eventueel in dreech Frysk wurd oer nei 
it Nederlânsk as learlingen it oars net folgje kinne. 

3.	 Neipetear oer it ferhaal
Bepraat mei de learlingen it ferhaal, tink dan oan fragen sa as: Wêrom wie mem fergetten 
om Mindert op te heljen by skoalle? Wat is mem har probleem? Wat is in keukenprinses 
en is mem dat ek? Wat is Mindert syn idee? Wat ite Mindert, mem en de besite mei 
de kryst? Wat is deftich iten? Is patat deftich iten? Wêrom hawwe se de tafel sa moai 
en deftich klearmakke? Sjoch ‘Differinsjaasje’ foar de omgong mei Frysktalige en net-
Frysktalige learlingen.

4.	 De learlingen fertelle wat se graach ite wolle mei de kryst
Mindert sil tomatesop, patat en iis mei slachrjemme ite. Wat soene de learlingen graach 
ite wolle? Set Frysktalige learlingen en learlingen mei in oare thústaal om en om yn 
’e rûnte of wurkje mei in binnen- en bûtenkring. Sa kinne de net-Frysktalige learlingen 
wurden oernimme fan de Frysktalige learlingen en miskien kinne Frysktalige learlingen 
wol wat wurden oersette foar de net-Frysktalige learlingen. De learlingen begjinne it 
petear mei de fraach: Wat wolsto graach ite? De oar jout dêr antwurd op. Frysktalige 
learlingen dogge dat yn it Frysk, net-Frysktalige learlingen meie it yn it Nederlânsk dwaan, 
mar meie besykje om Fryske wurden te brûken. As de ien ferteld hat, mei de oar fertelle. 
Lit de learlingen dêrnei wikselje fan peteargenoat, sadat se mei ferskillende learlingen 
prate kinne oer iten mei de kryst. As fariaasje kin der ek praat wurde oer wat de learlingen 
no krekt net ite wolle mei de kryst.

5.	 Ofsluting
Lit in pear learlingen fertelle wat se graach ite wolle mei de kryst. Bepraat ek hoe’t it 
brûken fan it Frysk gong yn de petearen. Sjoch ‘Differinsjaasje’ foar mear aktiviteiten by 
dit ferhaal.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen

De learlingen op A1-nivo meie it Nederlânsk as fiertaal brûke, de learlingen op wei 
nei A2-nivo besykje Fryske wurden te brûken en learlingen op A2-nivo dogge it yn it 
Frysk. Brûk as learkrêft sels it Frysk as fiertaal en set tuskentroch wichtige wurden oer 
nei it Nederlânsk, sadat it ek foar de Nederlânsktalige learlingen te folgjen is. Fetsje 
Nederlânske antwurden koart gear yn it Frysk. Stimulearje de net-Frysktalige learlingen 
om fêste Fryske útdrukkingen (‘chunks’) te brûken as se it petear net goed folgje kinne. 
Foarbylden dêrfan binne: kinst dat noch in kear sizze?, ik begryp it net, kinst it noch in kear 
útlizze of kinst dat ek nochris in kear yn it Nederlânsk sizze.

•	 Mear omtinken foar it harkjen
Dit ferhaal is tige geskikt om oan it begripend harkjen te wurkjen. Lês it ferhaal nochris 
foar en lit de learlingen it ferhaal neifertelle yn de goede folchoarder. Der wurdt dan mear 
útwreide wurke oan it basisdoel harkjen. It observaasjeynstrumint ‘Neifertelling’ kin dan 
ek ynset wurde. 

•	 Omtinken foar it skriuwen
As ferfolchaktiviteit kinne de learlingen, krekt as Mindert en mem, in menukaart meitsje. 
Op de foarkant meitsje se in moaie tekening en op de binnenkant ‘skriuwe’ se it menu. Ek 
as learlingen noch gjin weet ha fan de lettersymboalen binne se troch wat ‘op te skriuwen’ 
al dwaande mei skriuwen. De learlingen kinne ek in tekening meitsje fan it iten, wêrnei’t 
de learkrêft derby skriuwt wat it is of de learlingen it wurd (nei)skriuwe of (nei)stimpelje. 
Dan wurdt der wurke oan: Skriuwen A1 – Kin wat oer him-/harsels of oaren opskriuwe.

•	 Meitsje wurden sichtber
Brûk de wurdlisten fan it tema ‘Iten en drinken’ út de Temateek om wurden te besprekken 
en brûk se om der wurdkaartsjes fan te meitsjen, sadat de wurden sichtber binne. Jou 
ek nei de Taalaktiviteit nochris omtinken oan de wurden. Set by de ôfbylding it wurd yn it 
Frysk en yn it Nederlânsk. Miskien is der sels noch wol in oare taal dy’t brûkt wurde kin! 

•	 Restaurant boartsje
Set de moai klearmakke tafel fan de yntroduksje op in geskikt plak yn it lokaal en lit de 
learlingen dêr ‘restaurant’ boartsje. Se kinne bestellingen dwaan troch in menukaart te 
‘lêzen’ of ‘de ober’ kin oanjaan wat se bestelle kinne. Fansels kinne se ek sels de tafel 
moai dekke. Der wurdt dan wurke oan Yn Petear A1 − Kin ynformaasje freegje of jaan, en 
A2 − Kin mei kunde en frjemden in praatsje meitsje.

Mear by dit tema
•	 De ynteraktive sykplaten ‘Kryst en Ald en Nij’ en ‘Iten en drinken’ kinne ynset wurde 

om de learlingen sels oefenje te litten mei wurden foar kryst en iten en drinken. De 
learlingen kinne de wurden selsstannich, yn twatallen of yn groepkes op de ynteraktive 
sykplaat opsykje. De ynteraktive sykplaten binne te finen ûnder it kopke ‘ekstra’ by dizze 
Taalaktiviteit.

•	 By ‘Ferhaaltsjes’ by it tema ‘Kryst’ yn de Temateek stean mear ferhalen om foar te lêzen. 
Lês bygelyks it ferhaal ‘De fersierde krystbeam’ foar. Yn dat ferhaal fersiere Jeltsje en Jan 
de krystbeam.

•	 Boeken:
- ‘Mem, wat ite wy hjoed?’ fan Berber van der Geest – Rolf wol graach witte wat se ite sille, 
mar mem wol it net ferklappe.
- Yn ‘Winterboek’ stean ferhaaltsjes, ferskes, opsisferskes en mear oer de winter en dus ek 
oer de krystdagen.

Evaluaasje
It observaasjeynstrumint ‘Fantasijespul’ kin ynset wurde as de learlingen ‘restaurant’-boartsje 
(sjoch ‘Differinsjaasje’).

It observaasje-ynstrumint ‘Neifertelling’ kin ynset wurde by ‘Mear omtinken foar it harkjen’ 
(sjoch ‘Differinsjaasje’).

It observaasjeynstrumint ‘Skriftlike taalûntjouwing’ kin ynset wurde as de learlingen in 
menukaart skriuwe (sjoch ‘Differinsjaasje’).

De observaasjeynstruminten binne te finen ûnder it kopke ‘materialen’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.

Hantlieding foar de learkrêft
13 It kin frieze, it kin teie

De learlingen dogge yn groepkes ûndersyk nei friezen en teien.

Tiidpaad
Yntroduksje en útlis: 30 minuten. Dêrnei nochris 20 minuten.

Doelen
Dizze lesdoelen binne keppele oan doelen út it referinsjeramt en wurde automatysk ôffinkt.

•	 De learlingen kinne it ferhaal fan it filmke ‘Baanfeie’ folgje en/of begripe (Harkjen A1 en 
A2 − Kin in ienfâldich foarlêzen of ferteld ferhaal begripe).  

•	 De learlingen kinne mei-inoar oerlizze, in plan betinke en evaluearje (mei safolle mooglik 
wurden) yn it Frysk (Yn Petear A2 − Kin in plan of idee foarlizze en beprate en ôfspraken 
meitsje).

Tarieding
•	 Besjoch alfêst it filmke ‘Baanfeie’. It is te finen ûnder it kopke ‘materialen’ by dizze 

Taalaktiviteit.
•	 Tink nei oer de twa- of trijetallen. Soargje der safolle mooglik foar dat de Frysktalige 

learlingen oer de groepkes ferdield binne.
•	 Set bakjes fan itselde formaat klear foar de twa- of trijetallen.
•	 Soargje foar stikken iis fan bûten of foar genôch iisblokjes. Helje dy pas foar it ljocht as 

de groepkes witte wêr’t se harren bakje delsette wolle.
•	 Besjoch de Didaktyske kaarten ‘In beskriuwing jaan: prate’ en ‘meielkoar prate en 

gearwurkje’ foar praktyske tips. De Didaktyske kaarten binne te finen ûnder it kopke 
‘materialen’ by dizze Taalaktiviteit.

Beskriuwing
1.	 Sjoch mei de learlingen it filmke ‘Baanfeie’.

Foardat de learlingen it filmke besjen sille, kinne se in ‘sjochfraach’ krije, bygelyks: Wat 
hat Douwe dien mei syn skelter?

2.	 Bepraat it filmke.
Bepraat it filmke mei de learlingen. Kom werom op de sjochfraach. Lit de learlingen 
reagearje. Frysktalige learlingen dogge dat yn it Frysk, net-Frysktalige learlingen meie dat 
yn it Nederlânsk dwaan en besykje Fryske wurden te brûken. Set Nederlânske antwurden 
oer nei it Frysk en set drege Fryske wurden oer nei it Nederlânsk.

3.	 Praat oer boartsjen op it iis.
Yn it filmke boartsje Marike en Pieter op it iis. Lit de learlingen mei harren skoudermaatsje 

beprate wêr’tst op lette moatst ast op it iis bist (bygelyks: wekken, tin iis, waarm 
oanklaaie).

4.	 Utlis fan de opdracht.
It iis kin ek rane; dan kinst net mear op it iis boartsje. De learlingen sille ûndersykje wêr’t 
iis raant en wêr’t it langer beferzen bliuwt. Besteegje oandacht oan de wurden ‘beferzen’, 
‘rane’ en ‘teie’. Lis út wat de wurden betsjutte en/of set se oer nei it Nederlânsk. Brûk 
foar dizze opdracht iis fan bûten of, as it net sa kâld is, iisblokjes. Brûk dan foar elk 
bakje likefolle blokjes. Elk twa- of trijetal krijt ien of twa bakjes mei iis. Keppelje, as dat 
kin, safolle mooglik in Frysktalige learling oan net-Frysktalige learlingen. Fertel dat de 
learlingen mei-inoar in plakje betinke sille foar harren bakje mei iis. Se moatte ek betinke 
oft it iis dêr net, in bytsje of fluch rane sil. Nei in oere sille de bakjes wer ophelle wurde.

5.	 De learlingen fiere de opdracht út.
De learlingen lizze meielkoar oer oer in geskikt plakje en foarspelle wat der mei it iis barre 
sil. As se dat dien hawwe, pakke se harren bakje(s) en sette dy del op it keazen plak. 
As it foar de learlingen dreech is om in geskikt plakje te kiezen, jou dan wat tips. Foar it 
ûndersyk is it moai as der safolle mooglik ferskillende plakjes betocht wurde (bygelyks 
bûten, by de ferwaarming, yn de kuolkast, op ’e gong). It kin praktysk wêze dat de 
learlingen harren namme op in etiket skriuwe (of doch dat sels) en dat op it bakje plakke. 
Nei in oere helje de learlingen harren bakjes wer op.

6.	 Evaluaasje fan it ûndersyk.
Lit de learlingen yn harren groepke besjen oft it iis of wetter is. Kloppet harren 
foarsizzing? Evaluearje dêrnei it ûndersyk mei de hiele klasse. Brûk de wurden ‘beferzen’, 
‘rane’ en ‘teie’. Lit de learlingen dy wurden ek brûke. Yn watfoar bakje sit noch iis? Wa hat 
in bakje mei allinnich mar wetter? Hoe kin dat? Wêr op skoalle soe it waarm wêze en wêr 
kâld? Lit de learlingen fertelle wêr’t se harren bakje delset hawwe en wat der mei it iis 
bard is. Dat besykje se (mei safolle mooglik wurden) yn it Frysk te dwaan.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen

De learlingen op A1-nivo meie it Nederlânsk as fiertaal brûke, de learlingen op wei nei A2-
nivo besykje Fryske wurden te brûken en learlingen op A2-nivo dogge it yn it Frysk.
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Omtinken foar it skriuwen
Kinst mei learlingen dy’t dêr oan ta binne mei letters en skriuwen oan ’e slach. Se kinne 
sels letterachtige symboalen meitsje of wurden (nei)skriuwe of (nei)stimpelje. Ek as 
learlingen noch gjin weet ha fan de lettersymboalen binne se troch wat ‘op te skriuwen’ 
al dwaande mei skriuwen. De learlingen kinne by dizze Taalaktiviteit sels harren namme 
skriuwe op it etiket foar it bakje. Se kinne der ek by skriuwe wêr’t se it bakje delsette. Dan 
wurdt der wurke oan: Skriuwen A1 – Kin wat oer him-/harsels opskriuwe.

•	 Mear omtinken foar it harkjen
By dizze Taalaktiviteit kin mear útwreide wurke wurde oan it basisdoel harkjen. De 

learlingen kinne besykje om it ferhaal fan it filmke nei te fertellen.
•	 It ûndersyk oarsom!

De aktiviteit kin fansels ek oarsom. As it bûten kâld is, kinne de learlingen bakjes mei 
(likefolle) wetter bûten delsette op ferskillende plakken (ûnder in beam, neist in muorre, 
yn ’e midden fan it plein …). Se sykje dan út wêr’t it it kâldst is en op watfoar plak it wetter 
it gaust befriest. 

Mear by dit tema
•	 Lês ferhaaltsjes foar oer boartsjen yn de winter. Tink dan bygelyks oan it ferhaal 

‘Buorman is lilk’ of ‘De snieman’. De ferhaaltsjes binne te finen ûnder it kopke ‘ekstra’ by 
dizze taalaktiviteit.

•	 Sjong it ferske ‘Sjippeglêd’ oer iis. It ferske is te finen ûnder it kopke ‘ekstra’ by dizze 
taalaktiviteit.

•	 Brûk de ynteraktive sykplaat ‘Winter’. De sykplaat kin klassikaal ynset wurde, mar de 
learlingen kinne ek selsstannich, yn twatallen of yn groepkes de wurden op de ynteraktive 
sykplaat sykje. De ynteraktive sykplaat is te finen ûnder it kopke ‘ekstra’ by dizze 
taalaktiviteit.

•	 Mear materialen oer winterwaar binne te finen by ‘Winter’ yn de Temateek.
•	 Boeken

Mol yn ’e snie - Jonathan Emmett: Mol giet op ûntdekkingsreis yn de snie en fynt wat hiel 
moais... Hat it te krijen mei toverkrêft?
Sipke syn Alvestêdetocht – Lida Dykstra: Pake sil de Alvestêdetocht ride. Sipke is stikem 
yn pake syn tas krûpt en giet sa mei pake mei. Twatalich, op rym.
Winterwille mei Stip – Eric Hill: Stip boartet mei syn famylje en freonen yn ’e snie.
Yn ‘It Grutte Foarlêsboek’ steane ek ferhaaltsjes oer snie- en iiswille.

Evaluaasje
It observaasjeynstrumint ‘Mûnling Oerlis’ kin ynset wurde as de learlingen mei-inoar oerlizze 
oer harren plan foar it delsetten fan harren bakjes en wannear’t se de bakjes wer ophelje.

It observaasjeynstrumint ‘Neifertelling’ kin ynset wurde as der wurke wurdt oan it 
differinsjaasjedoel foar it harkjen.

De observaasjeynstruminten binne te finen ûnder it kopke ‘materialen’ by dizze taalaktiveit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

Hantlieding foar de learkrêft
14 In sûn listje

De learlingen beprate wat sûn iten en wat net sûn iten is. Se meitsje in listje troch te skriuwen, 
te plakken of te tekenjen.

Tiidpaad
Yntroduksje en útlis 20 minuten. It ferfolch is geskikt as ûnderdiel fan de wurkles.

Doelen
Mei dizze Taalaktiviteit wurdt wurke oan de folgjende doelen:

•	 De learlingen kinne oanjaan wat se wol of net lekker fine en wêrom (Yn Petear A1 − Kin 
sizze wat hy/sy wol en net leuk of lekker fynt en freegje wat oaren wol en net leuk of 
lekker fine).

•	 De learlingen kinne in listje fan sûn iten meitsje (Skriuwen A1 – Kin fragen oer himsels 
ynfolje).

•	 De learlingen (wer)kenne de wurden foar it iten (Harkjen A1 − Kin nammen, getallen en 
bekende wurden ferstean)..

Tarieding
•	 Soargje foar in steapel folders fan supermerken of wat tydskriften. Lis papier, skjirren en 

lym klear.
•	 Brûk de Didaktyske kaarten ‘Klassikale petearen’ en ‘Mei-inoar in beskriuwing meitsje 

(skriuwe)’ foar praktyske tips. De Didaktyske kaarten binne te finen ûnder it kopke 
‘materialen’ by dizze Taalaktiviteit. 

Beskriuwing
1.	 Yntroduksje mei in ferhaal. 

Lês it boek Rûpke Noaitgenôch Freegje de learlingen oft se oplette wolle oft it rûpke ek 
sûne dingen yt. 
Tip: Ast in klasse hast dêr’t it Frysk dreech foar is, lês it boek dan earst yn it Nederlânsk 
foar en dêrnei yn it Frysk. Op YouTube binne ek moaie Nederlânsktalige filmkes makke 
oer dat boek. Dy kinne ek brûkt wurde, sadat it ferhaal alfêst bekend is by de learlingen 
foardat se it yn it Frysk te hearren krije. Sjoch ‘Differinsjaasje’ foar mear tips.

2.	 Nei it ferhaal. 
Kom werom op de harkfraach. Watfoar sûne dingen yt it rûpke yn it ferhaal? (Dit yt it 
rûpke: 1 appel, 2 parren, 3 prommen, 4 ierdbeien, sinesappel, sûkeladetaart, iis, augurk, 
tsiis, salamy, in lolly, kersetaart, woarst, cake en meloen). Freegje oan de learlingen wat 
eins sûn iten is en wêrom is it sûn? Wat is net sûn iten en wêrom is dat net sûn?

3.	 Utlis fan de opdracht. 
It ferfolch is geskikt as ûnderdiel fan de wurkles. 
De learlingen krije in grut stik papier. Dêrboppe stiet: in sûn listje. De learlingen sille in 
listje meitsje mei sûn iten. Se meie it iten tekenje of ôfbyldingen út folders knippe. By it 
iten besykje se de namme fan it iten op te skriuwen. Ek as learlingen noch gjin weet ha 
fan de lettersymboalen binne se troch wat ‘op te skriuwen’ al dwaande mei skriuwen. 
Learlingen dy’t dêr al wol oan ta binne, kinne oan ’e gong mei letters of besykje wurden 
(nei) te skriuwen of te stimpeljen. Meitsje wurdkaartsjes oer ‘iten’. Tip: brûk dêrfoar de 
wurdlisten by it tema ‘iten en drinken’ (te finen yn de Temateek). 
Learlingen kinne ûnder de plaatsjes dy’t se út de reklamefolders knipt hawwe, wurden 
(nei)skriuwe of (nei)stimpelje. Fansels kinst it ek earst sels foarskriuwe, sadat de 
learlingen it neiskriuwe of stimpelje kinne.

4.	 Oanjaan wat lekker en net lekker is. 
As de learlingen harren listje klear hawwe, kinne se oanjaan oft se it sûne iten lekker of 
net lekker fine. Dat kinne se bygelyks dwaan troch pluskes en mintsjes te skriuwen of 
troch der smileys by te tekenjen of te plakken.

5.	 Ofsluting. 
Lit de learlingen wat fertelle oer harren listje. Stimulearje de learlingen om safolle mooglik 
Fryske wurden te brûken. Set Nederlânske antwurden oer nei it Frysk en set drege Fryske 
wurden oer nei it Nederlânsk. Hingje de listjes op, sadat de learlingen de listjes mei-inoar 
fergelykje kinne.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen 

Yn in petear meie de learlingen op A1-nivo it Nederlânsk as fiertaal brûke, de learlingen 
op wei nei A2-nivo besykje Fryske wurden te brûken en learlingen op A2-nivo dogge it yn it 
Frysk. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn 
it Nederlânsk sizze? Net-Frysktalige learlingen kinne fansels ek de keunst ôfsjen fan de 
learkrêft of klasgenoaten. 

•	 Mear omtinken foar it harkjen 
Dit ferhaal is tige geskikt om oan it begripend harkjen te wurkjen. Lês it ferhaal nochris 
foar en lit de learlingen it ferhaal neifertelle yn de goede folchoarder. Der wurdt dan mear 
útwreide wurke oan it basisdoel harkjen.

•	 Omtinken foar it lêzen 
Ek as de learlingen sels noch net lêze, leare se troch it foarlêzen fan it ferhaal de funksje 
fan skreaune tekst. Lis it boek yn de boekehoeke en lit de learlingen mei stipe fan de 
yllustraasjes it ferhaal sels ‘lêze’. Dan wurdt der wurke oan: Lêzen A1 – Kin in yndruk krije 
fan teksten, foaral as der fisuele stipe by is.

•	 Foarlêze yn it Frysk mei bylden 
Sykje op YouTube in geskikt filmke út fan Rûpke Noaitgenôch (sykje op: ‘Rupsje 
Nooitgenoeg’). Besjoch it filmke earst sels en meitsje eventueel wat oantekeningen. Set it 

lûd fan it filmke út en fertel sels yn it Frysk it ferhaal by de bylden.
Mear by dit tema
•	 Sjong oer iten, bygelyks it ferske ‘Elke dei jirpels’, ‘Sabeare ite’, ‘Snobje’ of it 

‘Itensiedersliet’. De ferskes binne te finen ûnder it kopke ‘ekstra’ by dizze Taalaktiviteit.
•	 Brûk ynteraktive sykplaten, sa as: ‘Iten en drinken’ of ‘Simmer’. De sykplaten kinne 

klassikaal ynset wurde, mar de learlingen kinne ek selsstannich, yn twatallen of yn 
groepkes de wurden op de ynteraktive sykplaat sykje. De sykplaten binne te finen ûnder it 
kopke ‘ekstra’ by dizze Taalaktiviteit.

•	 Lês noch mear foar oer iten, sa as it ferhaal ‘Sop mei ballen’, wêryn’t Marije mei har heit 
sop makket. It ferhaal is te finen ûnder it kopke ‘ekstra’ by dizze Taalaktiviteit.

•	 Sjoch foar mear materialen oer dit tema yn de Temateek by it tema ‘Iten en drinken’.
•	 Boeken 

Buorman Brombear – Ciara Flood: Bear krijt nije buorlju, mar hy fynt der neat oan. Mar 
de kninen bliuwe leaf foar harren buorman en dan ûntdekt Bear dat se dochs in soad 
deselde dingen leuk en lekker fine. 
Yn ‘It grutte foarlêsboek’ steane ferskillende ferhaaltsjes oer iten en drinken. 
Mem, wat ite wy hjoed? – Berber van der Geest: Rolf wol graach witte wat se hjoed ite 
sille. Mem jout antwurd mei in riedsel op rym.

Evaluaasje
It observaasjeynstrumint ‘Skriftlike taalûntjouwing’ kin brûkt wurde as de learlingen harren 
listje makke hawwe.

It observaasjeynstrumint ‘Neifertelling’ kin ynset wurde as der wurke wurdt oan it 
differinsjaasjedoel ‘Mear omtinken foar it harkjen’.

De observaasjeynstruminten binne te finen ûnder it kopke ‘materialen’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

Hantlieding foar de learkrêft
15 Keimpe de Krokodil wurdt grienteman

Keimpe de Krokodil wol grienteman wurde. De learlingen helpe him om in grientewinkel te 
meitsjen.

Tiidpaad
20 minuten om mei-inoar nei te tinken oer de grientewinkel. It ynrjochtsjen en boartsjen op in 
oare dei kin langer of koarter duorje.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kenne de Fryske nammen fan produkten út ’e grientewinkel (Harkjen A1 − 

Kin nammen, getallen en bekende wurden ferstean).
•	 De learlingen kinne ien deisizze, betankje en ôfskied nimme yn ’e grientewinkel (Yn Petear 

A1 – Kin ien deisizze, ôfskied fan ien nimme en betankje).
•	 De learlingen kinne ienfâldige boadskippen dwaan (Yn Petear A1 – Kin om dingen freegje, 

Yn Petear A2 – Kin ienfâldige boadskippen dwaan of bestelle).

Tarieding
•	 Lis Keimpe de Krokodil (of in oare Fryske knuffel of pop) klear.
•	 Soargje foar produkten foar de grientewinkel.
•	 Meitsje alfêst romte foar in grientewinkel.
•	 De yntroduksje fan de aktiviteit is yn ’e rûnte. Set learlingen mei in Frysktalige achtergrûn 

en dy mei in net-Frysktalige achtergrûn safolle mooglik om en om yn ’e rûnte.
•	 Besjoch de Didaktyske kaart ‘Mei-inoar prate en gearwurkje’ foar praktyske tips. De 

Didaktyske kaart is te finen ûnder it kopke ‘materialen’ by dizze Taalaktiviteit.

Beskriuwing
1.	 Dei 1: Yntroduksje fan de Taalaktiviteit 

Keimpe (of in oare Fryske knuffel of pop) sit al klear yn de rûnte. Hy hat in stik fruit of 
griente by him. Lit de learlingen reagearje op Keimpe. Lit Keimpe bygelyks fragen stelle 
lykas: ‘wa wit wat ik hjir by my ha?’, ‘ik fyn dit hearlik, jim ek?’, ‘watfoar griente of fruit fine 
jim lekker?’. De learlingen op A1-nivo meie yn it Nederlânsk reagearje, de learlingen op 
A2-nivo reagearje yn it Frysk. Keimpe de Krokodil (of de Fryske knuffel of pop) praat Frysk 
mei de learlingen, ek as de learlingen Nederlânsk prate. De drompel foar de Frysktalige 
en net-Frysktalige bern is sa minder heech om Frysk werom te praten. Keimpe kin in 
Frysk teken by him ha, sadat de learlingen oan it Frysk herinnere wurde. De learkrêft (of in 
Frysktalige learling) kin de reaksje fan Keimpe wol oersette yn it Nederlânsk.

2.	 Wat is nedich foar in grientewinkel? 

Keimpe fertelt dat er gek is op griente en fruit. Hy soe hiel graach in grientewinkel 
ha wolle. Mar hy hat noch noait in winkel hân. Wat is der allegear nedich foar in 
grientewinkel? Hy freget de learlingen oft sy him miskien helpe kinne. Lit de learlingen 
mei harren skoudermaatsje yn petear gean oer wat se witte oer in grientewinkel. De 
learlingen op A1-nivo meie yn it Nederlânsk reagearje, de learlingen op A2-nivo brûke it 
Frysk as fiertaal. Doch nei it petearke in koarte ynventarisaasje fan de antwurden. Skriuw 
op wat de learlingen betocht hawwe. Dat kin op it boerd of op in grut fel papier. Set der ek 
lytse tekeninkjes by om de wurden te ferdúdlikjen. 
Keimpe is entûsjast oer alles wat de learlingen betocht hawwe. No wol hy hielendal 
in grientewinkel begjinne. Freegje oan de learlingen wat sy meinimme kinne om de 
grientewinkel te meitsjen. Tink oan kistkes, plestik griente of fruit (of langer hâldbere 
‘echte’ produkten, lykas ierappels, sipels of winterwoartels), in kassa, of in winkelkuorke. 
Slút dit diel fan de aktiviteit ôf mei it ferske ‘De grienteman’. Lit it hearre en/of sjong it 
mei-inoar.

3.	 Dei 2: It grientewinkeltsje ynrjochtsje 
Kom wer mei de learlingen en Keimpe yn ’e rûnte. Sjong it ferske ‘De grienteman’. 
Besjoch it guod dat de learlingen meinommen hawwe foar de grientewinkel. Beneam de 
produkten ek yn it Frysk en lit de learlingen de nammen ek werhelje. 
Lit de learlingen de grientewinkel mei Keimpe ynrjochtsje. Se kinne him fertelle wêr’t alles 
komt te stean. De learlingen kinne ek sels produkten foar yn de winkel meitsje. Tink oan 
griente en fruit, mar ek oan bygelyks in reklameboerd of priiskaartsjes.

4.	 Boartsje yn de grientewinkel 
As de grientewinkel klear is, kin Keimpe oan ’e slach yn syn eigen winkel. De learlingen 
kinne mei Keimpe yn ’e grientewinkel boartsje. Doch as learkrêft sels earst ek mei, sadat 
de learlingen sjen kinne hoe’t der yn it Frysk besteld wurde kin. Besteegje ek oandacht 
oan it betankjen en deisizzen yn in winkel. Learlingen op A2-nivo kinne de rol/stim fan 
Keimpe oernimme. As de bern op A1-nivo dat in pear kear heard hawwe, kinne sy dat ek 
dwaan.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen 

De learlingen op A1-nivo meie it Nederlânsk as fiertaal brûke, de learlingen op wei nei A2-
nivo besykje Fryske wurden te brûken en learlingen op A2-nivo dogge it yn it Frysk. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Omtinken foar it skriuwen 
Binne de learlingen al mei letters en skriuwen oan ’e slach? Dan kinne se de nammen fan 
de griente en it fruit op kaartsjes skriuwe of stimpelje om by de produkten yn de winkel te 
lizzen. De wurdlist ‘Griente en fruit’ kin ta ynspiraasje tsjinje. Dan wurdt wurke oan it doel 
‘Skriuwen A1- Kin wat oer him-/harsels of oaren opskriuwe’.

•	 Oefenje mei deisizzen 
Der kin foar keazen wurde om it deisizzen en ôfskied nimmen apart mei de learlingen te 

oefenjen. Doch dat foar mei Keimpe de Krokodil: ‘Goeiemoarn mefrou’, ‘Goeiedei menear’, 
‘Oant sjen!’, ‘Oant moarn’, ‘Noflike dei’, ‘Oant in oare kear’. Miskien kinne de learlingen 
noch wol mear fariaasjes betinke. Dat kinne learlingen yn in steande dûbele rûnte oefenje. 
De binnenrûnte begjint mei praten, de bûtenrûnte jout antwurd. Nei it ôfskied mei de 
bûtenrûnte ien (of mear) plakjes opskowe en begjint it deisizzen en ôfskied nimmen op 
’e nij. Dat kin fansels útwreide wurde mei koarte fragen lykas ‘Hoe giet it mei jo’ of ‘Kin ik 
jo helpe’. Fansels kin it deisizzen en ôfskied nimmen ek oan it begjin en oan ’e ein fan de 
skoaldei in plakje krije.

•	 Omtinken foar meartaligens 
As der learlingen mei in oare thústaal as Frysk of Nederlânsk yn de klasse sitte, kin der 
ek oandacht wêze foar it deisizzen en ôfskied nimmen yn oare talen. Miskien kinne dy 
learlingen Keimpe wol ‘Goeiemoarn’ en ‘Oant sjen’ hearre litte yn harren eigen taal.

•	 Oefenje mei Fryske nammen foar griente en fruit 
Hingje yn de klasse of yn de grientewinkel kaartsjes op mei in plaatsje en de namme fan 
de griente of it fruit. Kom ek by it fruit- en it bôle-iten werom op de Fryske nammen. Wat 
ha de learlingen by harren? Hoe hjit dat yn it Frysk?

Mear by dit tema
•	 Dizze taalaktiviteit kin oanlieding wêze om mei de learlingen te praten oer wêr’t iten 

weikomt. Miskien kin wol in begjin makke wurde mei in (miny)grientetún. Hat de skoalle 
al in eigen grientetún? Dan kinne der miskien produkten út de tún yn Keimpe syn 
grientewinkel lizze. It ferske ‘Myn túntsje’ giet oer in eigen grientetún. It ferske is te finen 
ûnder it kopke ‘ekstra’ by dizze Taalaktiviteit.

•	 Mei de ynteraktive sykplaat ‘Iten en drinken’ kinne learlingen in hiel soad Fryske wurden 
by it tema iten en drinken oefenje. De ynteraktive syplaat is te finen ûnder it kopke ‘ekstra’.

•	 It opsisferske ‘Nei de supermerk’ giet oer boadskipjen by de supermerk. Oer watst dêr 
krije kinst en ek oer beteljen, deisizzen en ôfskied nimmen. It opsisferske is te finen ûnder 
it kopke ‘ekstra’.

•	 It ferske ‘Nei de merk’ fertelt watst allegear op ’e merk keapje kinst. It ferske is te finen 
ûnder it kopke ‘ekstra’. 

•	 Yn de Temateek ûnder ‘Ik en myn omjouwing’ binne by ‘iten en drinken’ noch mear 
ferhaaltsjes, ferskes en opsisferskes te finen oer griente en fruit.

•	 Boeken oer griente en fruit:
‘Rûpke Noaitgenôch’ giet oer in rûp dy’t alles opyt wat er tsjinkomt. Griente en fruit, mar ek 
minder sûne dingen.
Yn it boek ‘Tûzen wurden’ steane ferskillende moaie platen dêr’t griente en fruit op te 
finen is.
Ferhaaltsjes: yn ‘It Grutte Foarlêsboek’ diel 1 en 2 steane ferskillende ferhaaltsjes en 
opsisferskes oer iten en drinken.

Evaluaasje
It observaasjeynstrumint ‘Fantasijespul’ kin ynset wurde om it boartsjen yn it Frysk te folgjen. 
It observaasjeynstrumint is te finen ûnder it kopke ‘materialen’ by dizze Taalaktivteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech. 

Hantlieding foar de learkrêft

Buorman en beer

De learlingen lústerje nei it ferhaal oer de buorman fan Max, dy’t fallen is yn ’e snie. Se spylje 
it ferhaal nei.

Tiidpaad
30 minuten. 

Doelen
Mei dizze Taalaktiviteit wurdt wurke oan de folgjende doelen:
•	 De learlingen lústerje nei it ferhaal en begripe wêr’t it oer giet (Harkjen A1/A2 – Kin in 

ienfâldich foarlêzen of ferteld ferhaal begripe).
•	 De learlingen kinne reagearje op it ferhaal (Yn Petear A1 – Kin reagearje op nijs, en Yn 

Petear A1 – Kin dúdlik meitsje wannear’t hy/sy wat net begrypt en freegje wat de oar 
bedoelt).

•	 De learlingen kinne it ferhaal (mei safolle mooglik wurden) yn it Frysk neispylje en kinne 
dêrby reagearje op de Frysktalige ferteller (Praten A1 − Kin in bysûnder koarte tekst 
foarlêze, lykas in oankundiging).

Tarieding
•	 Lês it ferhaal ‘Bear giet útfanhûs’ earst sels in kear troch. It ferhaal is te finen by dizze 

Taalaktiviteit yn Spoar 8.  
•	 Besjoch de Didaktyske kaarten ‘Harkje nei in foarlêzen ferhaal’ en ‘In ferhaal fertelle’ foar 

praktyske tips. De kaarten binne te finen by dizze Taalaktiviteit yn Spoar 8.
•	 Lis konkreet materiaal klear foar it neispyljen fan it ferhaal, tink dan oan in telefoan, tas 

en in bear.

Beskriuwing
1.	 Lês it ferhaal ‘Bear giet útfanhûs’ foar. 

Jou de learlingen foardat it ferhaal foarlêzen wurdt in harkfraach, sa as: ‘Wat is der mei 
buorman Visser bard?’ of ‘Wêrom giet Max nei de buorman ta?’ Lês dan it ferhaal foar. Set 
drege wurden oer nei it Nederlânsk of meitsje troch oanwizen of gebaren dúdlik wat de 
betsjutting is.

2.	 Besprek it ferhaal nei en kom werom op de harkfraach. 
Besteegje omtinken oan wêr’t it ferhaal oer giet, oer wa’t it ferhaal giet en oan de 
folchoarder yn it ferhaal. Wat barde earst, wat dêrnei en hoe rûn it ôf?

3.	 It ferhaal neispylje. 
Wiis trije learlingen oan. Sy spylje de rollen fan heit, Max en buorman Visser. Lis konkreet 
materiaal klear en sykje in plakje dêr’t ‘buorman Visser’ lizze kin mei de foet omheech. 

Lês it ferhaal nochris foar en lit tuskentroch stiltes falle, sadat de learlingen it stikje 
neispylje kinne. Freegje de learlingen ek de tekst te sizzen dy’t heit, Max en buorman 
sizze. It mei de letterlike tekst út it ferhaal wêze of in tekst dy’t yn betsjutting itselde is. 
Learlingen op A1- nivo meie ek Nederlânske wurden brûke, mar kies in oantal basissinnen 
út, dy’t de learlingen yn it Frysk werhelje kinne. Bygelyks ‘Wat is der, heity?’, ‘Mei ik ek 
mei?’, ‘Ik kin net sliepe’, ‘Wa is dêr?’ As de learlingen it ferhaal faker neispylje, kinne se ek 
de rol fan ferteller op harren nimme.

4.	 It ferhaal opfiere foar publyk. 
Kinne de learlingen it ferhaal hielendal sels neispylje? Dan kinne se it ferhaal ek neispylje 
foar publyk!

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen 

De learlingen op A1-nivo meie it Nederlânsk as fiertaal brûke, de learlingen op wei nei A2-
nivo besykje Fryske wurden te brûken en learlingen op A2-nivo dogge it yn it Frysk. 
Jou de learlingen fisuele taalstipe troch it brûken fan plaatsjes en konkrete materialen en 
byldzje dielen fan it ferhaal út. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Mear omtinken foar it harkjen 
Dit ferhaal is tige geskikt om oan it begripend harkjen te wurkjen. Lês it ferhaal nochris 
foar en lit de learlingen it ferhaal neifertelle yn de goede folchoarder. Der wurdt dan mear 
útwreide wurke oan it basisdoel harkjen.

•	 Mear omtinken foar ferhaalstruktuer 
Dit ferhaal hat in dúdlike folchoarder fan foarfallen. Dêrtroch is it geskikt om der in pear 
tekeningen by te meitsjen, tink bygelyks oan in soarte fan stripferhaal. Yn elk fan in oantal 
ferskillende fakken tekenje de learlingen in stikje fan it ferhaal. Eventueel kinne se ek 
besykje der in pear wurden by te skriuwen. Ien learling kin meardere tekeningen meitsje, 
mar it ferhaal kin ek sa ferdield wurde dat elke learling ien stikje fan it ferhaal tekenet. 
Oan ’e hân fan de tekeningen kin it ferhaal neiferteld wurde.

Mear by dit tema
•	 Brûk de ynteraktive sykplaat ‘Winter’. De sykplaat kin klassikaal ynset wurde, mar de 

learlingen kinne ek selsstannich, yn twatallen of yn groepkes de wurden op de ynteraktive 
sykplaat sykje.

•	 Buorman Visser wie fallen trochdat it glêd wie. Sjong oer de glêdens yn ’e winter mei it 
ferske ‘Sjippeglêd’.

•	 Boppesteande materialen binne te finen by dizze Taalaktiviteit yn Spoar 8.  
Der binne mear Fryske materialen oer de winter; sykje se op yn de Temateek by it tema 
‘Winter’.

•	 Lês noch mear foar oer de winter en snie. It boek ‘Mol yn ’e snie’ fan skriuwer Jonathan 

Emmett is dêr tige geskikt foar. Mol fynt wat moais as er op ûntdekkingstocht giet yn ’e 
snie.

Evaluaasje
It observaasjeynstrumint ‘Neifertelling’ kin ynset wurde as der wurke wurdt oan it 
differinsjaasjedoel ‘Mear omtinken foar it harkjen’.
As de learlingen mear sels it ferhaal neispylje, dan kin it observaasjeynstrumint 
‘Fantasijespul’ ynset wurde.

De observaasjeynstruminten binne te finen by dizze Taalaktiviteit yn Spoar 8.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.

Hantlieding foar de learkrêft

It waarberjocht fan Keimpe de Krokodil

De learlingen besjogge filmkes fan it waarberjocht, besprekke it waar en spylje sels foar 
waarman of waarfrou.

Tiidpaad
40 minuten. Dêrnei elke dei 10 minuten foar it waarberjocht fan de learlingen.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne it Fryske waarberjocht begripe en/of folgje (Harkjen A1 − Kin 

nammen, getallen en bekende wurden ferstean, en A2 – Kin oankundigingen of in oarte 
útlis begripe).

•	 De learlingen kinne mei stipe fan waarpiktogrammen (mei safolle mooglik wurden) yn it 
Frysk prate oer it waar (Yn Petear A1 – Kin ynformaasje freegje of jaan).

•	 De learlingen kinne it waarberjocht fan de dei (mei safolle mooglik wurden) yn it Frysk 
oan oare learlingen fertelle (Praten A2 − Kin yn it koart beskriuwe hoe’t hy/sy wat dwaan 
moat of hoe’t wat wurket).

Tarieding
•	 Set in Frysk filmke fan it waarberjocht klear (Tip: sykje it waarberjocht by ‘TV mist’ op de 

website fan Omrop Fryslân).
•	 Printsje de piktogrammen foar it waar út (te finen by de materialen) of sykje sels geskikte 

piktogrammen.
•	 Soargje foar in kaart fan Fryslân of Nederlân yn de klasse. Set eventueel in teken by it 

wenplak.
•	 Lis Keimpe de Krokodil (of in oare Fryske pop of knuffel) klear. Set him ek yn de rûnte 

(sjoch ‘Beskriuwing’, stap 4).
•	 Tink alfêst nei oer de groepkes fan 3 of 4 learlingen dêr’t yn wurke wurde sil. Ferdiel de 

Frysktalige learlingen oer de groepkes.
•	 Brûk de Didaktyske kaarten ‘Harkje nei in beskriuwing’, ‘In beskriuwing jaan: prate’ en 

‘Mei-inoar prate en gearwurkje’ foar praktyske tips. De Didaktyske kaarten binne te finen 
ûnder it kopke ‘materialen’ by dizze Taalaktiviteit.

Beskriuwing
1.	 Yntroduksje – watfoar waar soe it wurde? 

De learlingen sitte yn ’e rûnte. Keimpe de Krokodil (of in oare Fryske pop of knuffel) sit 
ek yn de rûnte. Kenne de learlingen Keimpe al? Keimpe is in Fryske krokodil. Hy komt 
yn ’e klasse as it Fryske les is. Hy ferstiet wol Nederlânsk, mar om’t er allinne mar Frysk 

werom praat, is de drompel foar de net-Frysktalige learlingen minder heech om Frysk tsjin 
Keimpe te praten. Freegje oan de learlingen oft se ek witte watfoar waar it hjoed wurde 
sil. Kinne de learlingen aanst bûten boartsje en moat de jas no wol of net oan? Opperje it 
idee om mei-inoar it waarberjocht te besjen.

2.	 It waarberjocht besjen. 
Start it filmke fan it waarberjocht. Set it byld op stil by de kaart en wiis oan wêr’t it 
wenplak leit.

3.	 Bepraat it waarberjocht. 
Watfoar waar is of wurdt it? Kinne se bûten boartsje? Wat wurdt der eins yn in 
waarberjocht ferteld? (Tink oan: de dagen fan de wike, rein/sinne/snie, de temperatuer, 
ensfh.)

4.	 Keimpe wol waarman wêze. 
Keimpe de Krokodil ropt dat hy wol waarman wêze wol. It liket him sa moai om minsken 
te fertellen watfoar waar it wurdt. Soene de minsken de sinnebril opsette moatte, in 
mûtse of de paraplu? Ek it wizen op in kaart liket Keimpe prachtich. De learkrêft hat in 
idee: miskien kinne de learlingen wolris besykje oft it echt sa moai is om waarman of 
waarfrou te wêzen.

5.	 Utlis fan de opdracht. 
Ferdiel de klasse yn heterogene groepkes fan 3 of 4 bern (op basis fan thústaal en 
taalnivo). Jou elk groepke piktogrammen fan it waar. De learlingen beprate mei-inoar wat 
de ferskillende piktogrammen betsjutte. Se besykje it Nederlânske en Fryske wurd derby 
te betinken. De Frysktalige learlingen kinne dêrby de oare learlingen helpe. Lit se dêrnei 
de piktogrammen sykje dy’t by it waar fan de dei passe.

6.	 Bepraat de piktogrammen. 
Bepraat de piktogrammen en skriuw by elk piktogram in wurd of koarte sin (bygelyks: 
it reint of de sinne skynt). Dêr kinne letter wurdkaartsjes fan makke wurde. Sjoch 
‘Differinsjaasje’ foar mear tips mei de wurdkaartsjes.

7.	 Keimpe presintearret it earste waarberjocht. 
No’t de learlingen witte wat alle piktogrammen betsjutte, wol Keimpe wol foar waarman 
spylje. Pak de kaart derby en set in oantal piktogrammen op de kaart. As in echte 
waarman presintearret Keimpe it waarberjocht.

8.	 Learlingen spylje waarman of waarfrou. 
De learlingen kinne yn de dagen dêrnei om beurten it waarberjocht fertelle. Jou se foar 
it waarberjocht eefkes de tiid om de geskikte piktogrammen út te sykjen en om oer 
te lizzen. De learlingen besykje om de piktogrammen yn it Frysk te beneamen as se it 
waarberjocht presintearje. Bepraat it waarberjocht koart nei troch fragen te stellen, sa as: 
wurdt it hjoed waarm of kâld? Komt der rein? Ensfh. 
Tip: filmje de waarberjochten, dan wurdt it in échte telefyzjeútsjoering. De filmkes binne 
geskikt om mei-inoar werom te sjen of foar in presintaasje of âlderjûn op skoalle.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen

Yn in petear meie de learlingen op A1-nivo it Nederlânsk as fiertaal brûke, de learlingen 
op wei nei A2-nivo besykje Fryske wurden te brûken en learlingen op A2-nivo dogge it yn it 

Frysk.
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?
Net-Frysktalige learlingen kinne fansels ek de keunst ôfsjen fan de learkrêft of 
klasgenoaten.

•	 Mear omtinken foar it harkjen
It waarberjocht dat by stap 2 brûkt wurdt, is geskikt om te brûken by it begripend harkjen. 
Lit de learlingen it filmke nochris besjen en neifertelle wat der te sjen is yn it filmke en wat 
der ferteld wurdt. Dan wurdt der mear útwreide wurke oan it basisdoel foar it harkjen.

•	 Meitsje wurden sichtber
Meitsje fan de piktogrammen wurdkaartsjes, sadat de wurden sichtber binne yn de 
klasse. Jou ek nei de taalaktiviteit nochris omtinken oan de wurden.

•	 Omtinken foar it skriuwen
Kinst mei learlingen dy’t dêr oan ta binne mei letters en skriuwen oan ’e slach. Se kinne 
sels letterachtige symboalen meitsje of wurden (nei)skriuwe of (nei)stimpelje. Ek as 
learlingen noch gjin weet ha fan de lettersymboalen binne se troch wat ‘op te skriuwen’ 
al dwaande mei skriuwen. De learlingen kinne by dizze taalaktiviteit in waarberjocht 
skriuwe. Jou se in stik papier mei in ôfbylding fan in kaart (it leafst deselde kaart 
as dy’t foar it waarberjocht yn de klasse brûkt wurdt). Op it papier tekenje of plakke 
se de piktogrammen en skriuwe dêr it waar by. Se kinne dêr de wurdkaartsjes by 
brûke. Sa wurdt it krekt in waarberjocht foar yn de krante! As de learlingen oan dit 
differinsjaasjedoel wurkje, wurdt der wurke oan: Skriuwen A2 – Kin in koart stikje skriuwe 
neffens in fêst stramyn.

Mear by dit tema
•	 Sjong oer it waar, bygelyks de ferskes ‘Waarman Pyt’, ‘Moai waar’ en ‘Rein’. Sjong elke 

kear itselde ferske as it waarberjocht begjint, dan is dat de yntroduksje. De ferskes binne 
te finen ûnder it kopke ‘ekstra’ by dizze Taalaktiviteit.

•	 Brûk ynteraktive sykplaten, sa as: ‘Winter’, ‘Hjerst’, ‘Maitiid of ‘Simmer’. De sykplaten 
kinne klassikaal ynset wurde, mar de learlingen kinne ek selsstannich, yn twatallen of yn 
groepkes de wurden op de ynteraktive sykplaat sykje. De ynteraktive sykplaten binne te 
finen ûnder it kopke ‘ekstra’.

•	 Lês foar oer it waar. Bygelyks it ferhaal ‘It tongeret’. Yn dat ferhaal fynt Sytse de tonger 
dochs net sa gesellich as dat er tocht hie. It ferhaal is te finen ûnder it kopke ‘ekstra’. 

•	 Yn de Temateek by ‘It waar’ binne mear materialen te finen dy’t passe by dit tema.
•	 Boeken

Yn ‘It grutte foarlêsboek’ steane ferskillende ferhalen en (opsis)ferskes oer it waar.
De lytse walfisk – Benji Davies: As it in nacht hiel hurd stoarme hat, fynt Boi in lytse 
walfisk op it strân. Hy nimt him mei nei hûs, mar dat blykt dochs net sa’n goed idee.
Dweiltrochwiet/Kleddernat – Lida Dykstra: It begjint te reinen en alle bisten wolle skûlje yn 
it hokje. Past dat wol? In twatalich boek (Frysk/Nederlânsk).
Mol yn ’e snie – Jonathan Emmett: Mol giet op ûntdekkingsreis yn ’e snie en fynt wat hiel 
moais. It liket wol magysk.

Evaluaasje
Brûk it observaasjeynstrumint ‘Mûnling oerlis’ as de learlingen yn groepkes de 
waarpiktogrammen beprate.
It observaasjeynstrumint ‘Neifertelling’ kin ynset wurde as der wurke wurdt oan it 
differinsjaasjedoel ‘Mear omtinken foar it harkjen’.

De observaasjeynstruminten binne te finen ûnder it kopke ‘materialen’ by dizze Taalaktiviteit.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.

Hantlieding foar de learkrêft

Wêr falt de measte rein?

De learlingen dogge yn lytse groepkes in ûndersyk om te sjen wêr’t de measte rein falt. 
Kloppet harren foarsizzing? In aktiviteit foar in reinige dei.

Tiidpaad
35 minuten en nei de rein noch in kear 25 minuten.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne it opsisferske en de opdracht begripe (Harkjen A1 en A2 – Kin in 

ienfâldich foarlêzen of ferteld ferhaal begripe, en Harkjen A2 – Kin oankundigingen of in 
koarte útlis begripe).

•	 De learlingen kinne yn it Frysk meielkoar in plan betinke, it plan útlizze en de útkomst fan 
it ûndersyk meielkoar beprate (Yn Petear A2 – Kin in plan of idee foarlizze, beprate en 
ôfspraken meitsje).

•	 De learlingen kinne harren ûnderfiningen (mei safolle mooglik wurden) yn it Frysk oan 
klasgenoaten fertelle (Sprekken A2 – Kin yn it koart beskriuwe hoe’t hy/sy wat dwaan 
moat of hoe’t wat wurket).

Tarieding
•	 Meitsje geskikte groepkes, besykje yn elk groepke in learling mei it Frysk as thústaal te 

pleatsen.
•	 Soargje foar potsjes/bakjes fan itselde formaat om de rein yn op te fangen, soargje ek 

foar stokjes en stiften.
•	 Set it filmke ‘De rein’ klear (te finen by dizze Taalaktiviteit yn Spoar 8).
•	 Besjoch de Didaktyske kaart ‘Mei-inoar prate en gearwurkje’ en ‘In beskriuwing jaan: 

Prate’ foar praktyske tips. De Didaktyske kaart is te finen by dizze Taalaktiviteit yn Spoar 
8.

Beskriuwing
1.	 Besjoch it koarte filmke ‘De rein’. 

Yn dit filmke sizze twa famkes in opsisferske op. It ferske giet sa: “Bûten yn ’e rein wurdt 
ús poeske wiet. Hy woe wol graach dat hy no ek binnen siet”.

2.	 Bepraat it opsisferske. 
Begripe de learlingen wêr’t it opsisferske oer giet? Lit de learlingen betinke wêr’t it poeske 
bûten in drûch plakje fine kin. Frysktalige learlingen reagearje yn it Frysk, learlingen mei in 
oare thústaal meie it Nederlânsk brûke, mar besykje Fryske wurden te brûken. As der no 
gjin auto of skuorre is, wêr reint it bûten dan it minst?

3.	 Utlis fan it ûndersyk. 
De learlingen sille ûndersykje op hokker plak oft it poeske it minste lêst hat fan de rein. 
Dat sille se yn groepkes dwaan (sjoch ‘tarieding’). Foar it ûndersyk sille se bakjes/potten 
fan itselde formaat op ferskillende plakken bûten delsette (bygelyks: ûnder in beam, by de 
skommel of de glydbaan, tsjin de muorre oan ...)

4.	 De groepkes meitsje in plan. 
Yn harren groepke beprate de learlingen op hokker plak (om de skoalle hinne) oft it 
minste wetter falle sil en wêrom. Dêrnei sette de groepkes harren bakje of potsje yn de 
rein. Set ek in bakje of potsje yn ’e midden fan it plein, sadat it ferskil metten wurde kin. 
Lit de bakjes in skoftsje yn ’e rein stean.

5.	 De útkomsten fan it ûndersyk besjen. 
De groepkes helje harren bakjes of potsjes wer op. Let op: as se meardere bakjes ophelje, 
dan moatte se wol goed ûnthâlde wêr’t elk bakje stie. Mei in stokje mjitte de learlingen 
hoefolle wetter oft der yn it potsje sit (se mjitte mei it stokje en sette mei in stift in streep 
by it wetterpeil op it stokje). Doch dat earst sels foar mei it bakje dat yn ’e midden fan 
it plein stie. De learlingen fergelykje de stokjes meielkoar. En ast de stokjes fergelikest 
mei it stokje fan it potsje dat midden op it plein stie? Wêr is de minste rein fallen en wêr 
de measte? Wêr soe it poeske op it plein yn de rein dan it bêste sitte kinne? Hiene de 
learlingen dat ferwachte?

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen 

De learlingen op A1-nivo meie it Nederlânsk as fiertaal brûke, de learlingen op wei nei 
A2-nivo besykje Fryske wurden te brûken en learlingen op A2-nivo dogge it yn it Frysk.
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Meitsje wurden sichtber 
Brûk de wurdlisten ‘It waar yn de hjerst en de winter’ en ‘It waar: waarm en kâld’ om 
wurden te besprekken. Brûk se ek om wurdkaartsjes fan te meitsjen, sadat de wurden 
sichtber binne yn de klasse. De wurdlisten binne te finen yn de Temateek by it tema ‘It 
waar’. Jou ek nei de Taalaktiviteit nochris omtinken oan de wurden. Set by de ôfbylding it 
wurd yn it Frysk en it Nederlânsk. Miskien is der ek noch wol in oare taal dy’t brûkt wurde 
kin.

•	 Omtinken foar it praten 
Yn in soad groepen wurdt moarns mei de learlingen nei it waar sjoen. Doch dat ek ris yn 
it Frysk. Lit de learlingen de Fryske waarsinnen werhelje: ‘it reint’, ‘it is drûch’, ‘de sinne 
skynt’, ‘der stiet in hurde wyn’, ensfh. Brûk ek de wurdlisten ta ynspiraasje.

•	 Omtinken foar it skriuwen 
Meitsje foto’s fan dizze aktiviteit. Printsje de foto’s en lit de learlingen by de foto in wurd 
of sin (nei)skriuwe. Bygelyks it plak dêr’t it bakje stie. De learlingen kinne ek in tekening 
meitsje fan in poeske yn de rein en dêr wurden by skriuwe. Ek as learlingen noch gjin weet 
ha fan de lettersymboalen binne se troch wat ‘op te skriuwen’ al dwaande mei skriuwen. 

Learlingen dy’t al wat fierder binne, kinne besykje harren betochte sin sels (fonetysk) 
op te skriuwen of de sin fan de learkrêft nei te skriuwen of te stimpeljen. Dan wurdt der 
wurke oan: Skriuwen A1 – Kin wat oer him-/harsels of oaren opskriuwe.

Mear by dit tema
•	 Lês it ferhaaltsje ‘Wetterwille’ foar. Wessel en Ylse boartsje bûten mei wetter. It hat sa 

hurd reind dat de hiele strjitte ûnder wetter stiet.
•	 Sjong oer de rein mei it ferske ‘Boartsje yn de rein’ of ‘Rein’.
•	 Praat oer it waar yn de ferskillende seizoenen fan it jier. Brûk de ynteraktive sykplaten 

‘Simmer’, ‘Hjerst’, ‘Winter’ en ‘Maitiid’. In sykplaat kin klassikaal ynset wurde, mar de 
learlingen kinne ek selsstannich, yn twatallen of yn groepkes de wurden op de ynteraktive 
sykplaat sykje.

•	 Besjoch it filmke ‘Komt der rein?’ fan Kening Hert & Harry Hazze. Kening Hert sjocht nei 
de loft en is der net gerêst op, der koe wol rein komme. Hy wol de paraplu fan Harry ha, 
mar de paraplu is net te finen. Harry hat wol in badeintsje fûn foar de kening, mar oft er 
dêr no echt bliid mei is...

•	 Mear materialen oer it waar binne te finen by ‘It Waar’ yn de Temateek.
•	 Boeken

Mûske sjocht yn it waar – Lucy Cousins: Watfoar waar it ek is, Mûske hat alle dagen wille.
Dweiltrochwiet – Lida Dykstra: Twatalich boekje oer in reinbui. Alle bisten wolle skûlje yn 
it hokje. Past dat wol?
Yn ‘It Grutte Foarlêsboek’ steane in oantal ferhaaltsjes en ferskes oer boartsjen yn ’e rein.

Evaluaasje
Brûk it observaasjeynstrumint ‘Mûnling oerlis’ as de learlingen mei-inoar oerlizze oer harren 
plan foar it delsetten fan harren bakjes en wannear’t se de bakjes wer ophelje.

It observaasjeynstrumint is te finen ûnder it kopke ‘materialen’ by dizze Taalaktiviteit yn Spoar 
8.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.

Hantlieding foar de learkrêft

Myn famyljeboek

De learlingen meitsje mei tekeningen en foto’s in famyljeboek. Se skriuwe nammen op en 
kinne út harren boek fertelle en foarlêze.

Tiidpaad
Yntroduksje en útlis: 15 minuten. It ferfolch kin in ûnderdiel fan de wurkles wêze. Meitsje 
dêrnei noch tiid foar in neipetear.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kenne de Fryske wurden om harren famyljeleden te beskriuwen (Praten A1 

– Kin him- of harsels beskriuwe).
•	 De learlingen kinne in famyljeboek meitsje en wat by de ôfbyldingen skriuwe (Skriuwen 

A1 − Kin fragen oer himsels ynfolje, en A2 – Kin biografyske feiten werjaan).
•	 De learlingen kinne foarlêze en/of fertelle út harren eigenmakke famyljeboek (Praten A1 – 

Kin in bysûnder koarte tekst foarlêze, lykas in oankundiging, en Lêzen A1 – Kin in yndruk 
krije fan teksten, foaral as der fisuele stipe by is).

Tarieding
•	 Freegje de learlingen (en harren âlders) om in foto fan de learling sels en fan (op syn 

minst) twa famyljeleden.
•	 Set de ynteraktive sykplaat ‘Famylje en freonen’ klear. Dy is te finen by dizze Taalaktiviteit 

yn Spoar 8.
•	 Lis papier, tydskriften/folders en skriuw- en tekenark klear.
•	 Besjoch de Didaktyske kaart ‘Mei elkoar in beskriuwing meitsje (skriuwe)’ foar praktyske 

tips. De Didaktyske kaart is te finen by dizze Taalaktiviteit yn Spoar 8.

Beskriuwing
1.	 Doch mei-inoar de ynteraktive sykplaat ‘Famylje en freonen’. 

Iepenje de ynteraktive sykplaat en sykje mei-inoar de wurden dy’t Keimpe de Krokodil 
opneamt. Dêr sitte ek in pear beneamingen foar famyljeleden by. Freegje de learlingen oft 
se noch in pear beneamingen foar famyljeleden witte. Stimulearje de learlingen om yn it 
Frysk antwurd te jaan. Set Nederlânsktalige antwurden oer nei it Frysk en oarsom, sadat it 
foar elkenien goed te folgjen is.

2.	 Utlis fan de opdracht. 
De learlingen sille in famyljeboek meitsje. Se begjinne mei harrensels. Se skriuwe of 
stimpelje harren eigen namme en plakke de foto (sjoch Tarieding) op deselde bledside 
derby. De learlingen tekenje of plakke (bygelyks út in tydskrift) dêromhinne wat by harren 

heart, wat se moai fine of lekker fine (sa as: in fuotbal, patat, fyts ...). Se kinne der fansels 
ek noch mear by skriuwe (of skriuw it earst sels foar). Ek as learlingen noch gjin weet ha 
fan de lettersymboalen binne se troch wat ‘op te skriuwen’ al dwaande mei skriuwen. Op 
de oare bledsiden komme harren famyljeleden. Ek dêrby tekenje of plakke de learlingen 
wat by dy persoan heart en skriuwe of stimpelje se de namme en de Fryske beneaming, 
sa as: ‘heit’, ‘mem’, ‘pake’, ‘beppe’, ensfh. derby.

3.	 Wurkje oan it famyljeboek. 
It meitsjen fan it famyljeboek is geskikt as in ûnderdiel fan de wurkles.

4.	 Foarlêze en/of fertelle út eigen wurk. 
As de learlingen harren famyljeboek klear hawwe, kinne se dêrút foarlêze of kinne se 
inoars boekjes lêze. De learlingen kinne inoar dan ek fragen stelle.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen 

De learlingen op A1-nivo meie it Nederlânsk as fiertaal brûke, de learlingen op wei nei A2-
nivo besykje Fryske wurden te brûken en learlingen op A2-nivo dogge it yn it Frysk. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Meitsje wurden sichtber 
By it tema ‘Famylje en freonen’ binne ferskillende wurdlisten mei ôfbyldingen te finen. 
Brûk de wurdlisten om wurden te besprekken of brûk se om der wurdkaartsjes fan te 
meitsjen, sadat de wurden sichtber binne yn de klasse. Jou ek nei de taalaktiviteit nochris 
omtinken oan de wurden.

•	 Omtinken foar meartaligens 
As der learlingen mei in oare thústaal as it Nederlânsk of Frysk yn de klasse binne, lit 
harren dan fertelle hoe’t sy harren famyljeleden beneame.

Mear by dit tema
•	 Sjong in ferske oer pake en beppe, sa as ‘Beppe’ en ‘By pake op de fyts’.
•	 Lês it ferhaal ‘Heit is leaf’ foar. Yn dat ferhaal wurde der ek foto’s plakt.
•	 Besjoch in filmke oer famyljeleden. Sa as it filmke ‘Doede en Tep – Taal is oeral’. Yn dy 

útstjoering komt Doede by Nadja op besite en by Nadja thús is har omke. Doede kin 
Nadja har omke net sa goed ferstean, hoe soe dat no komme?

•	 Materialen oer dit tema binne te finen yn de Temateek by it tema ‘Famylje en freonen’.
•	 Boeken 

It grutte famyljeboek – Felicity Brooks: dit boek giet oer in hiel soad gewoane en 
bysûndere famyljes en oer hoe’t de famyljeleden hjitte. 
Superheit – Miriam van Tunen: Mae hat twa memmen en in donorheit. Se dreamt oer wa’t 
har donorheit wêze kin. Hy is fêst stoer, sterk en hiel leaf. 
Prinses Pompebledsje – Barbara de Ruiter: in famke giet op syk nei in plak om te wenjen 
en belibbet ûnderweis allegear aventoeren. 

Hâldsto altyd fan my? – Catherine Leblanc: Lytse Bear sit deroer yn dat mem him net 
mear leaf fynt as er dingen docht dy’t net meie. 
Omke Ûle past op – Paul van Dijk: de mem fan Eppy moat fuort. Omke Ûle sil op Eppy 
passe. Dat fynt omke hiel spannend!

Evaluaasje
Nei it meitsjen fan it famyljeboek kin it observaasjeynstrumint ‘Skriftlike taalûntjouwing’ ynset 
wurde.
It observaasjeynstrumint ‘Neifertelling’ kin ynset wurde as de learlingen út harren 
famyljeboek foarlêze of fertelle.

It observaasjeynstrumint is te finen by dizze Taalaktiviteit yn Spoar 8.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.

De learlingen lêze it printeboek ‘Omke Ûle past op’ fan Paul van Dijk, prate dêr mei-inoar oer 
en dogge (in oantal) bypassende aktiviteiten út de lesbrief. 

Tiidpaad
Ofhinklik fan de kar fan de aktiviteiten

Doelen
•	 De learlingen ûntdekke de wrâld yn boeken en ha wille by it lêzen en mei-inoar bepraten 

fan it boek.
•	 De learlingen kinne (evt. mei help fan de yllustraasjes) it ferhaal begripe (Harkjen A1/A2 

- Kin in ienfâldich foarlêzen of ferteld ferhaal begripe / Lêzen A1 - Kin in yndruk krije fan 
teksten, foaral as dêr fisuele stipe by is).

•	 De learlingen kinne mei-inoar prate oer it ferhaal (Yn petear A1 - Kin ynformaasje freegje 
of jaan/Yn petear A2 - Kin sizze wat hy/sy derfan fynt).

Tarieding
•	 Soargje foar in eksimplaar fan it printeboek ‘Omke Ûle past op’. De lêskonsulint fan de 

biblioteek kin dêr eventueel by helpe, of bestel it boek yn de websjop fan de Afûk.
•	 Lês de lesbrief by ‘Omke Ûle past op’ goed troch en meitsje in kar út de aktiviteiten. 
•	 Binne der materialen nedich foar de keazen aktiviteiten? Lis dy dan alfêst klear.
•	 Lis Keimpe de Krokodil (of in oare Fryske pop of knuffel) klear.

Beskriuwing
1.	 It plak 

Soargje foar in plak dêr’t alle learlingen goed meisjen kinne yn it printeboek. Foarlêze yn 
lytse groepkes stimulearret de belutsenheid fan de learlingen en befoarderet de lêswille. 
Keimpe de Krokodil (of in oare Fryske pop of knuffel) docht ek mei. Kenne de bern Keim-
pe al? Keimpe is in Fryske krokodil. Hy komt yn ’e klasse as it Fryske les is. Hy ferstiet wol 
Nederlânsk, mar om’t er allinne mar Frysk werom praat, is de drompel foar de net-Fryskta-
lige learlingen minder heech om Frysk tsjin Keimpe te praten. 

2.	 It printeboek 
Besjoch mei-inoar it boek oan ’e hân fan de suggestjes yn de lesbrief. Freegje nei it lêzen: 
Wat fûnst moai/leuk? Wat fûnst net sa moai/leuk? Wat soest noch witte wolle? Wiene der 
ek dingen dy’t hieltyd weromkamen? Dat binne fragen út de ‘Vertel eens’-manier fan Aiden 

Hantlieding foar de learkrêft

Omke Ûle past op

Chambers. De fragen stimulearje it neitinken en praten oer it ferhaal en de yllustraasjes.
3.	 De aktiviteiten 

Kies ien of mear aktiviteiten út de lesbrief en doch dy mei de klasse.

Differinsjaasje
•	 Omgong mei net-Frysktalige learlingen 

De learlingen op A1-nivo meie it Nederlânsk as fiertaal brûke, de learlingen op wei nei 
A2-nivo besykje Fryske wurden te brûken en learlingen op A2-nivo dogge it yn it Frysk. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Taalstipe 
Set drege wurden oer nei it Nederlânsk of lit Frysktalige learlingen dat dwaan. Brûk de 
yllustraasjes as stipe by de tekst troch dingen oan te wizen. 

•	 Meartalichheid 
Freegje learlingen mei in oare thústaal as Frysk of Nederlânsk oft sy it wurd foar ‘omke’, 
‘neef’, ‘merke’ en ‘oppasse’ yn harren thústaal kenne. Meitsje de wurden sichtber troch se 
op te skriuwen.

Mear by it tema
Yn de Temateek, by it tema ‘Ik en myn omjouwing’ - ‘Famylje en freonen’, binne mear materia-
len te finen oer dit tema.

Ik bin mâl mei dy

De learlingen lústerje nei it ferhaal út it printeboek ‘Witst wol hoe mâl ik mei dy bin?’ en leare 
de siswize ‘mâl mei ien wêze’. Sy meitsje in kaartsje foar ien dêr’t se mâl mei binne.

Tiidpaad
45 minuten.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne it ferhaal út it printeboek begripe (Harkjen A1/A2 − Kin in ienfâldich 

foarlêzen of ferteld ferhaal begripe).
•	 Se kenne de útdrukking ‘mâl mei ien wêze’ en kinne yn it Frysk sizze mei wa’t se mâl binne 

(Yn Petear A1 – Kin sizze wat hy/sy wol en net leuk fynt en freegje wat oaren wol en net 
leuk fine).

•	 Se kinne in kaartsje meitsje foar ien dêr’t se mâl mei binne (Skriuwen A1 – Kin 
groetnissen oerbringe).

Tarieding
•	 Lês it printeboek ‘Witst wol hoe mâl ik mei dy bin?’ fan Sam McBratney alfêst troch en lis 

it klear foar de Taalaktiviteit.
•	 Soargje foar (kleurd) papier en tekenark foar it meitsjen fan de kaarten.
•	 Lês de Didaktyske kaart ‘Harkje nei in foarlêzen ferhaal’ troch foar praktyske tips. De 

Didaktyske kaart is te finen by dizze Taalaktiviteit yn Spoar 8.

Beskriuwing
1.	 Lytse of grutte rûnte 

Kies foar it foarlêzen fan it printeboek foar de lytse of de grutte rûnte. It foardiel fan de 
lytse rûnte is dat de learlingen tichter by it boek sitte kinne en dat se mear belutsen wurde 
kinne by it ferhaal en it neipetear.

2.	 Foarlêze 
Freegje de learlingen oft der ek ien is dy’t se hiel leaf fine. Wa is dat en wat fine se sa leaf 
oan dy persoan of dat bist? Wit ien fan de learlingen ek hoe’tst dat yn it Frysk sizze kinst, 
ast ien hiel leaf fynst? 
Lit de foarkant fan it printeboek sjen. Op de foarkant steane Grutte Hazze en Lytse Hazze. 
Sy fine elkoar ek hiel leaf. Mar hoe leaf is dat dan? Stel dy harkfrach foar it lêzen oan de 
learlingen. 
Lês it printeboek foar. Belûk de learlingen by it ferhaal troch sa no en dan in fraach te 
stellen oer de tekst of oer in yllustraasje, of lit se wat neidwaan út it ferhaal. Lis, as dat 

nedich is, drege wurden út of set oer yn it Nederlânsk.
3.	 Nei it foarlêzen 

Lit de learlingen reagearje. De learlingen op A1-nivo meie yn it Nederlânsk reagearje, de 
learlingen op A2-nivo reagearje yn it Frysk. Kom ek werom op de harkfraach: hoe leaf 
fine Grutte Hazze en Lytse Hazze elkoar? Brûk de útdrukking ‘se binne mâl meielkoar’ 
geregeld yn it neipetear. 
Grutte Hazze en Lytse Hazze fertelle elkoar hoe mâl oft se meielkoar binne. Binne der 
noch oare manieren om sjen te litten datst mâl mei ien bist? Guon minsken dogge dat 
troch elkoar mei Falentynsdei in kaart te stjoeren. In kaart stjoere kin fansels ek op oare 
dagen as op Falentynsdei!

4.	 In kaart meitsje 
De learlingen sille in Fryske kaart meitsje foar ien dêr’t se mâl mei binne. Dat kin in kaart 
foar heit, mem, pake, beppe, in freondintsje, in freon of in bist wêze. Op it kaartsje skriuwe 
de learlingen hoefolle oft se fan ien hâlde. Fansels meitsje se de kaart moai mei bygelyks 
tekeningen. De learlingen kinne ‘ik bin mâl mei dy’ op de kaart skriuwe. Dat kinne se sels 
dwaan, neiskriuwe of (nei)stimpelje, of de learkrêft kin dat dwaan. It sels meitsjen fan 
losse letters, letterfoarmen of skriuwbewegingen is ek skriuwen.

5.	 Fertel oer kaarten 
Freegje de learlingen om foar te lêzen of te fertellen wat se skreaun hawwe. De 
Nederlânsktalige learlingen kinne ‘ik bin mâl mei dy’ yn it Frysk sizze en meie fierder it 
Nederlânsk as fiertaal brûke. Frysktalige learlingen fertelle yn it Frysk. As de tekst op 
it kaartsje net lêsber is, kin de learkrêft de wurden der eventueel by skriuwe, sadat de 
ûntfanger it boadskip lêze kin. Fansels nimme de learlingen de kaart mei om dy oer te 
jaan oan dejinge dêr’t se mâl mei binne..

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen 

De learlingen op A1-nivo meie it Nederlânsk as fiertaal brûke, de learlingen op wei nei A2-
nivo besykje Fryske wurden te brûken en learlingen op A2-nivo dogge it yn it Frysk. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Omtinken foar meartalichheid 
Oare thústalen as it Frysk of it Nederlânsk kinne yn dizze Taalaktiviteit ek in plak krije. 
Freegje de learlingen hoe’t sy yn har eigen thústaal sizze dat se mâl mei ien binne. 
Yn hoefolle talen kin de groep ‘ik bin mâl mei dy’ sizze? Op de kaartsjes kin dat ek yn 
ferskillende talen komme te stean. It printeboek ‘Witst wol hoe mâl ik mei dy bin?’ is yn in 
hiel soad ferskillende talen beskikber.

•	 Keppelje oan bewegen 
Yn it ferhaal lit Lytse Hazze op in hiel soad ferskillende manieren sjen hoe mâl oft er mei 
Grutte Hazze is. It boek lient him derfoar om sels ek mei te dwaan. De earms útstrekke, 
fuotten yn ’e loft stekke en heech hippe.

Mear by dit tema
•	 Brûk de wurdlisten ‘Leaf’ en ‘Gelokkich’ foar ynspiraasje foar en plaatsjes fan wurden dy’t 

by it tema passe.
•	 Mei de ynteraktive sykplaat ‘Famylje en freonen’ kinne learlingen oefenje mei wurden oer 

dat tema.
•	 Sjoch foar materialen oer it tema ‘leafde’ by ‘Ik en myn omjouwing - gefoelens’ yn de 

Temateek.
•	 Boeken: 

- ‘Ik bliuw by dy’ fan Smriti Halls giet oer bear en iikhoarntsje. Se binne hiele goeie freonen 
en diele alles. Mar soms, hiel soms, kin it wolris wat tefolle wêze. 
- ‘Skattich’ fan Lida Dykstra giet oer Tys dy’t net skattich wêze wol. Oant er Trúske 
tsjinkomt... 
- ‘Omdat ik sa wiis mei dy bin’, ‘Wolsto myn freon wêze?’ en ‘It grutte oankrûpersboek’ fan 
Guido Van Genechten geane oer hoe wiis ast meielkoar wêze kinst. De boeken binne net 
mear te keap, mar noch wol te lien yn de biblioteek.

Evaluaasje
It observaasjeynstrumint ‘Skriftlike taalûntjouwing’ kin ynset wurde om it skriuwen fan de 
learlingen te folgjen.

It observaasjeynstrumint is te finen by dizze Taalaktiviteit yn Spoar 8.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.

Befrijingsdei

De learlingen leare oer befrijingsdei en meitsje harren eigen flagge.

Tiidpaad
45 minuten.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne de Fryske útlis begripe (Harkjen A1/A2 − Kin in ienfâldich foarlêzen of 

ferteld ferhaal begripe, Harkjen A2 – Kin oankundigingen of in koarte útlis begripe).
•	 Se kinne in Frysk opsisferske oer befrijingsdei opsizze (Sprekken A2 – Kin wat fertelle – 

Koarte ynstudearre meidieling of presintaasje).
•	 Se kinne yn it Frysk wat fertelle oer harren eigenmakke flagge (Sprekken A1 – Kin in 

koarte beskriuwing jaan/kin him- of harsels beskriuwe).

Tarieding
•	 Lês de beskriuwing fan de Taalaktiviteit goed troch en lês it opsisferske ‘De flagge’ alfêst 

of lústerje dêrnei. It opsisferske is te finen by dizze Taalaktiviteit
•	 Lis materialen klear dêr’t de learlingen de flagge mei meitsje kinne. Tink oan papier, in 

stôk/stokje en tekenark.
•	 Lis in Nederlânske flagge klear foar by de yntroduksje fan de Taalaktiviteit. (De 

Nederlânske flagge stiet sintraal, om’t neffens de flaggeynstruksje by in nasjonaal barren 
de Nederlânske flagge brûkt wurdt. By in provinsjaal barren kin de Fryske flagge ek brûkt 
wurde. By in nasjonaal barren meie de Nederlânske en de Fryske flagge wol tegearre 
brûkt wurde. Se meie dan – ûnder bepaalde betingsten – neistinoar hingje.)

•	 Lês de Didaktyske kaarten ‘Harkje nei in beskriuwing’ en ‘Klassikale petearen foar groep 1 
en 2’ troch foar praktyske tips. De Didaktyske kaarten binne te finen by dizze Taalaktiviteit 
yn Spoar 8.

Beskriuwing
1.	 Yntroduksje 

Lit de Nederlânske flagge oan de learlingen sjen. Wêr tinke de learlingen oan as se dy 
flagge sjogge? Wannear brûke wy dy flagge? Lit de learlingen reagearje. De learlingen op 
A1-nivo meie yn it Nederlânsk reagearje, de learlingen op A2-nivo reagearje yn it Frysk.

2.	 Mear oer befrijingsdei 
Fertel de learlingen oer 4 en 5 maaie. Dat binne bysûndere dagen yn Nederlân. Miskien 
witte guon learlingen wol wêrom. Fertel de learlingen wat mear oer de betsjutting fan dy 
dagen en oer de Twadde Wrâldoarloch. Dat kin oan de hân fan ûndersteande tekst. 

Lang lyn hat Nederlân yn oarloch west mei Dútslân. Op 5 maaie 1945 wie de oarloch yn 
Nederlân mei Dútslân oer. Dat is no gelokkich al in hiel skoft lyn, al mear as 75 jier. Oarloch 
is net moai, in soad dingen meie en kinne dan net mear. Guon minsken yn Nederlân 
mochten doe bygelyks net mear nei it park of nei in swimbad. Alle minsken moasten harren 
radio ynleverje (de minsken hiene doe noch gjin telefyzje yn ‘e hûs) en minsken mochten 
gjin ferfelende dingen oer de Dútsers sizze. Sels de Nederlânske flagge wie doe ferbean. 
In protte minsken hiene de flagge yn de oarloch net fuortgoaid, mar ferstoppe. Doe’t de 
oarloch foarby wie en it gelokkich wer frede wie, kaam de Nederlânske flagge wer foar it 
ljocht. Om de frede te fieren en te fieren dat wy yn frijheid libje (we meie sizze wat we fine, 
kinne nei it swimbad, it park, telefyzje sjen en noch folle mear) hingje wy no alle jierren op 5 
maaie de Nederlânske flagge út. 
Op 4 maaie tinke wy nei oer hoe slim oarloch is en tinke we oan de minsken dy’t ferstoarn 
binne yn oarloggen of oan minsken dy’t no gjin frijheid hawwe. Dan hingje we de flagge net 
boppe oan de stôk mar healwei de stôk. We binne dan jûns twa minuten stil om dêroan te 
tinken. As de stilte foarby is, wurdt it Nederlânske folksliet spile en wurdt de flagge boppe 
oan de stôk hise. 
Yn dit diel fan de aktiviteit wurdt wurke oan doelen foar harkjen. Help learlingen op A1-
nivo troch sa no en dan wurden oer te setten nei it Nederlânsk.

3.	 De flagge fan ús lân 
Lit de flagge sjen. Watfoar kleuren hat de flagge? Witte de learlingen de Fryske nammen 
fan de kleuren ek? Hoe sjocht de flagge der op 4 maaie út? En op 5 maaie? Wapperje 
mei de flagge en sis it opsisferske ‘De flagge’ op (te finen by de Taalaktiviteit). Freegje de 
learlingen om goed nei de wurden te lústerjen. Lis eventueel út wat ‘wapperjen oan in tou‘ 
en ‘de flagge fan ús lân’ betsjut.

4.	 In eigen flagge 
Op 5 maaie hingje wy de flagge út om’t it ús bliid makket dat der frijheid is. Wat makket 
de learlingen bliid? Moaie kleuren, blommen, famylje, harren hûn, moai boartersguod... 
Sy meie sels in flagge meitsje dêr’t se bliid fan wurde. Se meie de flagge fersiere mei 
tekeningen fan leuke dingen of mei moaie kleuren. As de flagge klear is, meitsje se him 
oan ’e stôk fêst.

5.	 Fertel oer de flaggen. 
De learlingen litte de flaggen oan elkoar sjen en fertelle deroer. De learlingen op A1-nivo 
meie dat yn it Nederlânsk dwaan, en kinne besykje de kleuren yn it Frysk te neamen. 
Wapperje mei de flaggen en jou se in moai plakje. Lit ek de Nederlânske flagge noch in 
kear sjen en sis it opsisferske nochris op. Kenne de learlingen dat noch?

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen. 

De learlingen op A1-nivo meie it Nederlânsk as fiertaal brûke, de learlingen op wei nei A2-
nivo besykje Fryske wurden te brûken en learlingen op A2-nivo dogge it yn it Frysk. Jou de 
learlingen taalstipe troch te wurkjen mei konkrete materialen of jou se fisuele stipe mei 
plaatsjes. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 

kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Omtinken foar it skriuwen 
Binne de learlingen al mei letters en skriuwen oan ’e slach? Meitsje wurdkaartsjes mei 
kleuren of lit de learlingen dy meitsje. Sy kinne de nammen fan ferskillende kleuren dêrop 
(nei)skriuwe of (nei)stimpelje.

•	 Omtinken foar mear achtergrûnen 
Binne der learlingen mei in ynternasjonale achtergrûn yn de klasse? Behelje de flaggen 
fan harren thúslân der ek by. Watfoar kleuren hawwe dy? Sjogge de learlingen ferskillen 
en oerienkomsten? Kleuren kinne ek yn meardere talen beneamd wurde en op de 
wurdkaartsjes oer kleuren in plak krije.

Mear by dit tema
•	 Brûk de wurdlist ‘Befrijingsdei’ foar ynspiraasje foar en plaatsjes fan wurden dy’t by it 

tema passe. De wurdlist is te finen by dizze Taalaktiviteit yn Spoar 8.
•	 Yn de Temateek geane it ferhaal ‘Befrijingsdei’ en ‘Deadebetinking’ oer 5 en 4 maaie. 

De ferhalen hearre byelkoar en geane oer Joazef dy’t fan pake heart wêrom’t de flaggen 
wapperje.

Evaluaasje
It observaasjeynstrumint ‘Neifertelling’ kin ynset wurde om it harkjen fan de learlingen te 
folgjen.
It observaasjeynstrumint is te finen by dizze Taalaktiviteit yn Spoar 8.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.

De brulloft - Ferheljend ûntwerp

De learlingen helpe Keimpe de Krokodil (of in oare Fryske knuffel of pop), dy’t ferlyfd is en 
graach trouwe wol. Se helpe by it organisearjen fan de brulloft.
Dizze Taalaktiviteit is in ‘Ferheljend ûntwerp’ en bestiet út fjouwer episoaden.

Doelen
Dizze Taalaktiviteit bestiet út fjouwer episoaden. Per episoade wurdt wurke oan ferskillende 
doelen. As alle episoaden dien wurde, wurdt yn elk gefal wurke oan de folgjende doelen:
•	 De learlingen kinne it Fryske petear folgje (Harkjen A2 - Kin oankundigingen of in koarte 

útlis begripe, Harkjen A2 − Kin begripe wêr’t Friezen dy’t mei-inoar prate it oer hawwe, 
Lêzen A1 – Kin ienfâldige berjochten begripe).

•	 De learlingen kinne reagearje op it ferhaal (Yn Petear A1 – Kin reagearje op nijs, Yn Petear 
A1 – Kin dúdlik meitsje wannear’t hy/sy wat net begrypt en freegje wat de oar bedoelt).

•	 De learlingen betinke mei-inoar wat der by in brulloft heart (Yn Petear A1 – Kin 
ynformaasje freegje of jaan, Yn Petear A2 – Kin in plan of idee foarlizze en beprate en 
ôfspraken meitsje).

•	 De learlingen kinne Keimpe en syn partner lokwinskje (Yn Petear A1 – Kin ien deisizze, 
ôfskied nimme en betankje).

•	 De learlingen kinne fertelle oer de brulloft (Sprekken A2 – Kin wat fertelle).
Binnen de episoaden kin ek oan oare taaldoelen wurke wurde. Sjoch dêrfoar by 
Differinsjaasje.

Episoade 1 - Keimpe is fereale

Tiidpaad
25 minuten.

Tarieding
•	 Lis Keimpe de Krokodil (of in oare Fryske knuffel of pop) klear.
•	 Soargje foar in soad útknipte hertsjes.
•	 Meitsje in foto fan de freon of freondinne dêr’t Keimpe (of oare Fryske knuffel of pop) 

ferlyfd op is.
•	 Tip: meitsje ûnder dizze Taalaktiviteit foto’s, sadat der letter in boekje fan makke wurde 

kin dat de learlingen nochris lêze kinne.
•	 Besjoch de Didaktyske kaarten ‘Ferheljend ûntwerp foar groep 1 en 2’, ‘Mei-inoar in 

ferhaal meitsje’ en ‘Mei-inoar prate en gearwurkje’ foar praktyske tips. De kaarten binne te 

finen by dizze Taalaktiviteit yn Spoar 8.

Beskriuwing
1.	 Yntroduksje fan de Taalaktiviteit – ynsidint en kaaifraach 

As de learlingen de klasse ynkomme, lizze oeral herten en hertsjes (ynsidint). De 
learlingen komme yn ’e rûnte en Keimpe sit dêr ek. Kenne de learlingen Keimpe al? As 
dat net sa is, stel Keimpe dan foar. Keimpe is in Fryske krokodil. Hy komt yn ’e klasse as 
it Fryske les is. Hy praat allinne Frysk, de learkrêft kin wol foar him en foar de learlingen 
oersette. Miskien is der noch wol mear oer Keimpe te fertellen (wêr’t er wennet, wat syn 
favorite kleur is...). 
Dan fertelt Keimpe dat er allinne noch mar oan hertsjes tinke kin en oan ... (betink in 
namme foar de takomstige partner fan Keimpe). It fielt as hat er flinters yn ’e búk. Keimpe 
wit net wat der oan ’e hân is. Witte de learlingen it miskien? (kaaifraach)

2.	 Fereale/ferlyfd, wat no? 
Keimpe is hielendal ferlyfd/fereale! Hy is ‘smoar’ op ... Hy lit in foto sjen oan de learlingen. 
Mar no wit Keimpe it net: soe hy/sy Keimpe ek leuk fine? Hoe kin Keimpe de oandacht 
lûke? Lit de learlingen mei harren skoudermaatsje oerlizze oer wat Keimpe dwaan kin.

3.	 Tips foar Keimpe 
Ynventarisearje de antwurden en jou de tips oan Keimpe. De learlingen op A1-nivo meie 
yn it Nederlânsk reagearje, de learlingen op A2-nivo reagearje yn it Frysk. De learkrêft (of 
in Frysktalige learling) kin Frysktalige reaksjes fan Keimpe oersette yn it Nederlânsk en 
eventueel de Nederlânsktalige tips foar Keimpe oersette yn it Frysk. 
Keimpe hat no advys krigen fan de learlingen en sil dêrmei oan ’e slach. Hy sil de 
learlingen op ’e hichte hâlde. 
Hingje de foto en in pear hertsjes op.

Episoade 2 - Keimpe hat ferkearing

Tiidpaad
40 minuten.

Tarieding
•	 Lis Keimpe de Krokodil (of in oare Fryske knuffel of pop) klear en lis ek syn partner klear.
•	 Soargje foar papier en ark om te tekenjen.
•	 Tink nei oer de groepkes: meitsje heterogene groepkes op basis fan thústaal en taalnivo. 

Ferdiel de Frysktalige learlingen oer de groepkes.
•	 Tip: meitsje ûnder dizze Taalaktiviteit foto’s, sadat der letter in boekje fan makke wurde 

kin dat de learlingen nochris lêze kinne.
•	 Besjoch de Didaktyske kaarten ‘Ferheljend ûntwerp foar groep 1 en 2’, ‘Mei-inoar in 

ferhaal meitsje’ en ‘Mei-inoar prate en gearwurkje’ foar praktyske tips. (Kaarten te finen by 
dizze Taalaktiviteit yn Spoar 8.)

Beskriuwing
1.	 Yntroduksje fan de Taalaktiviteit – ynsidint 

As de learlingen de klasse ynkomme, sit Keimpe de Krokodil ek yn ’e rûnte. Syn freon/
freondinne is ek mei en se binne beide hiel bliid! Se fertelle dat se allebeide hiel ferlyfd/



S P O A R 8

3

fereale binne. Keimpe fertelt watfoar tips fan ’e learlingen (episoade 1) hy brûkt hat. 
Miskien spilet Keimpe it noch wol eefkes nei. Lit de learlingen dêrop reagearje. Learlingen 
op A1-nivo meie yn it Nederlânsk reagearje. De learkrêft (of in Frysktalige learling) kin it 
Frysktalige ferhaal en de reaksjes fan Keimpe en syn partner oersette yn it Nederlânsk en 
eventueel de Nederlânsktalige fragen foar Keimpe oersette yn it Frysk.

2.	 Trouwe 
Keimpe de Krokodil wol graach syn hiele libben by ... (namme partner) bliuwe en letter as 
se grut binne ek mei him/har trouwe! Dat wol ... ek wol. Se hawwe in goed idee: miskien 
kinne de learlingen útsykje wat der allegear by in brulloft heart. Miskien kinne se wol 
in brulloft organisearje? Dan kinne Keimpe en ... alfêst in kear oefenje foar letter! Lit de 
learlingen dêrop reagearje. Miskien wolle se it takomstige breidspear wol lokwinskje. 
Learlingen op A1-nivo meie yn it Nederlânsk reagearje. De learkrêft (of in Frysktalige 
learling) kin it Frysktalige ferhaal en de reaksjes fan Keimpe en syn partner oersette yn it 
Nederlânsk en eventueel de Nederlânsktalige fragen foar Keimpe oersette yn it Frysk.

3.	 Wat heart der by in brulloft? − kaaifraach 
As Keimpe en syn freon/freondinne trouwe wolle, dan moat der noch wol in soad dien 
wurde. Lit de learlingen yn groepkes (sjoch tarieding) neitinke oer de fraach: wat heart der 
allegear by in brulloft? Lit se dêr in pear minuten oer prate en diel dan papier en tekenark 
út. De learlingen tekenje harren ideeën, mar meie yn harren groepke net twa kear itselde 
tekenje. Se moatte dus goed oerlizze wa’t wat tekenet. Ynventarisearje de ferskillende 
ideeën. Beneam se yn it Frysk en it Nederlânsk en skriuw de wurden yn it Frysk en yn 
it Nederlânsk op, eventueel mei in ienfâldige tekening derby. Mooglike ideeën: ringen, 
blommen, troujurk en/of -pak, kaarten (útnûgingen en om te lokwinskjen), gasten, feest 
(mei fersiering en muzyk), trouamtner, tsjerke, fotograaf, taart, kadootsjes, iten, ensfh.

4.	 Sammelje 
Hingje de list op by de foto en de hertsjes. Wa fan de learlingen (of âlders) hat trouguod 
om op ’e ferteltafel te lizzen? Tink ek oan de dingen dy’t de learlingen betocht hawwe.

Episoade 3 - Tariede op de brulloft

Tiidpaad
40 minuten.

Tarieding
•	 Printsje de brief by dizze episoade út. Dy is te finen by dizze Taalaktiviteit yn Spoar 8.
•	 Lês de beskriuwing en kies wat der yn dizze episoade fierder útwurke wurdt (‘kleanwinkel’, 

‘kaarten meitsje’ en/of ‘fersiering, kadootsjes en muzyk’.
•	 Sykje it guod byelkoar dat nedich is foar de keazen útwurking.
•	 Tip: meitsje ûnder dizze Taalaktiviteit foto’s, sadat der letter in boekje fan makke wurde 

kin dat de learlingen nochris lêze kinne.
•	 Besjoch de Didaktyske kaarten ‘Ferheljend ûntwerp foar groep 1 en 2’, ‘Mei-inoar in 

ferhaal meitsje’ en ‘Mei-inoar prate en gearwurkje’ foar praktyske tips. (Kaarten te finen by 
dizze Taalaktiviteit yn Spoar 8.)

Beskriuwing
1.	 Yntroduksje fan de Taalaktiviteit – ynsidint 

As de learlingen de klasse ynkomme, sit Keimpe de Krokodil ek yn ’e rûnte. Hy hat in slúf 
by him mei hertsjes en tútsjes derop (ynsidint). Mar hy is in bytsje fertrietlik. Hy fertelt 
dat er bang is dat de sabeare brulloft net trochgean kin. Lit de learlingen dêrop reagearje. 
Learlingen op A1-nivo meie yn it Nederlânsk reagearje. De learkrêft (of in Frysktalige 
learling) kin it Frysktalige ferhaal en de reaksjes fan Keimpe en syn partner oersette yn it 
Nederlânsk en eventueel de Nederlânsktalige fragen foar Keimpe oersette yn it Frysk.

2.	 De brief − kaaifraach 
Lês de brief foar. De freon/freondinne fan Keimpe is siik! Soe se wol op ’e tiid better 
wêze? En no kin se ek net helpe mei de tariedingen. Keimpe freget oan de learlingen oft 
sy him dan helpe wolle. 
Mooglike útwurkingen 
1 – De kleanwinkel. Foar de brulloft moat it breidspear moaie klean hawwe. Meitsje yn 
de klasse in kleanwinkel. Hingje dêr feestlike klean yn (bygelyks in moai blûske, jaske 
of jurk). Yn de kleanwinkel kinne learlingen feestlike klean útsykje foar de brulloft, foar 
harrensels en ek foar Keimpe en ... Lit de learlingen boartsje dat se yn ’e winkel wurkje of 
dat se klant binne. 
2 – Utnûgingskaarten en lokwinskkaarten meitsje. As der in feest is, wurde faak 
útnûgingen ferstjoerd. It breidspear krijt ek faak lokwinskkaarten. Lit in pear foarbylden 
sjen en praat mei de learlingen en Keimpe oer wat dêrop stiet. De learlingen sille 
ek kaarten meitsje. Lit se dêr op tekenje en skriuwe (‘zigzag’-linen of letterachtige 
symboalen meitsje is ek skriuwen). Learlingen kinne ek wurden neiskriuwe of -stimpelje. 
Lit de learlingen oan Keimpe foarlêze wat se skreaun hawwe. 
3 – Fersiering, kadootsjes en muzyk. Dit heart fansels ek by in brulloft. Meitsje mei de 
learlingen moaie fersiering foar it feest of lit se fersiering meinimme. Betink mei de 
learlingen in moai kado foar it breidspear en lit se dat ynpakke. Se kinne in Frysk ferske 
leare om op de brulloft te sjongen foar it breidspear. Bygelyks (op de wize fan ‘Er is er één 
jarig’): 
Der sil’ hjir twa trouwe, hoera, hoera! 
Dat kinsto wol sjen, dat bin’ sy. 
Dat fine wy al’gear sa moai, jaja, 
en dêrom sjonge wy blij: 
Sy libje lang, hoera, hoera, 
sy libje lang, hoera, hoera, 
sy libje lang, hoera, hoera! 
.. hoera! 
Oefenje it ferske mei-inoar en ek de lokwinsken foar it breidspear.

3.	 Ofsluting 
Hingje de brief by de list, de foto en de hertsjes..

Episoade 4 - De brulloft

Tiidpaad
40 minuten.

Tarieding
•	 Lis Keimpe de Krokodil en syn partner klear.

•	 Soargje dat de materialen dy’t de learlingen útsocht/makke hawwe foar it feest klearlizze.
•	 Betink alfêst wat de trouamtner (rol fan de learkrêft) sizze sil.
•	 Tip: meitsje ûnder dizze Taalaktiviteit foto’s, sadat der letter in boekje fan makke wurde 

kin dat de learlingen nochris lêze kinne.
•	 Besjoch de Didaktyske kaarten ‘Ferheljend ûntwerp foar groep 1 en 2’, ‘Mei-inoar in 

ferhaal meitsje’ en ‘Mei-inoar prate en gearwurkje’ foar praktyske tips (te finen by dizze 
Taalaktiviteit yn Spoar 8).

Beskriuwing
1.	 Yntroduksje fan de Taalaktiviteit – ynsidint en kaaifraach 

As de learlingen de klasse ynkomme, sit Keimpe de Krokodil mei syn freon/freondinne ek 
yn ’e rûnte. Hjoed is it de dei fan de sabeare brulloft. Keimpe is in bytsje senuwachtich. 
Wa kin him fertelle wat der allegear barre sil? It breidspear sil moai oanklaaid wurde, de 
trouamtner sil freegje oft se mei-inoar trouwe wolle, der sil in feest wêze. Lit de learlingen 
fertelle of fertel as learkrêft en lit learlingen dêrop reagearje. Learlingen op A1-nivo meie 
yn it Nederlânsk reagearje. De learkrêft (of in Frysktalige learling) kin it Frysktalige ferhaal 
en de reaksjes fan Keimpe en syn partner oersette yn it Nederlânsk en eventueel de 
Nederlânsktalige fragen foar Keimpe oersette yn it Frysk.

2.	 Lêste tariedingen 
Lit de learlingen it breidspear oanklaaie, de klasse fersiere, it ferske nochris oefenje en 
miskien wat lekkers klearsette? Stimulearje de learlingen om mei-inoar Frysk te praten. 
De learkrêft spilet aanst de rol fan trouamtner; binne der noch mear rollen te ferdielen? 
Wa ‘spylje’ Keimpe en syn partner? Bringt ien de ringen? Is der in fotograaf? In ober? In 
DJ?

3.	 De brulloft 
Fier it feest. De trouamtner fertelt wat oer it breidspear en stelt de fragen. Jout it 
breidspear inoar ek in tút? De learlingen lokwinskje it breidspear; witte de learlingen 
noch hoe’t dat moat yn it Frysk? Wurdt der in ferske songen foar it breidspear? Is der 
in kadootsje? Binne der felisitaasjekaarten foar it breidspear? Lit de learlingen dy dan 
foarlêze. Is der muzyk om op te dûnsjen? Krije de gasten wat lekkers?

4.	 Ofsluting 
Oan ’e ein fan it feest giet it breidspear nei hûs. Yn in auto mei blikjes derachter? Wurde 
se riden troch in sjauffeur? 
Praat mei de learlingen nei oer it feest. Wa kin fertelle wat der allegear bard is? Doch dat 
safolle mooglik yn it Frysk. Learlingen op A1-nivo meie yn it Nederlânsk reagearje. Set 
foar harren ek drege Fryske wurden oer yn it Nederlânsk. As der foto’s makke binne fan 
de ferskillende episoaden fan dizze Taalaktiviteit, meitsje dêr dan in boekje fan. Sa is 
it ferhaal fan de brulloft nochris te lêzen. Oan ’e hân fan it boekje kin nochris neipraten 
wurde oer de brulloft. Witte de learlingen it noch?

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen. 

De learlingen op A1-nivo meie it Nederlânsk as fiertaal brûke, de learlingen op wei nei A2-

nivo besykje Fryske wurden te brûken en learlingen op A2-nivo dogge it yn it Frysk. 
Brûk konkrete materialen en/of plaatsjes om de learlingen fisuele taalstipe te jaan. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Aktiviteit oanpasse oan learlingen 
By episoade 3 kinst kieze foar in oantal mooglikheden. Dêrfan kinst ien kieze foar de hiele 
groep, of ferskillende groepkes elk in oare mooglikheid útwurkje litte. Doelen dêr’tst mei 
de ferskillende mooglikheden oan wurkje kinst, binne: 
- Kleanwinkel: Yn Petear A1 – Kin ien deisizze, ôfskied fan ien nimme en betankje; Kin om 
dingen freegje; Yn Petear A2 – Kin mei kunde en frjemden in praatsje begjinne. 
- Kaarten meitsje: Skriuwen A1 – Kin groetnissen oerbringe; Kin wat oer him-/harsels of 
oaren opskriuwe; Kin in adres opskriuwe. 
- Fersiering, kadootsje en muzyk: Yn Petear A2 – Kin in plan of idee foarlizze en beprate 
en ôfspraken meitsje.

•	 Omtinken foar it lêzen 
Yn ferskillende episoaden is omtinken foar lêzen. Ek as de learlingen sels noch net 
lêze, leare se mei de brief fan de freon/freondinne fan Keimpe en de útnûgings- of 
felisitaasjekaarten oer funksjes fan skreaune tekst.

•	 Omtinken foar it skriuwen 
Troch yn episoade 3 te kiezen foar de opsje ‘útnûgingskaarten en lokwinskkaarten 
meitsje’ kinst mei learlingen dy’t dêr oan ta binne mei letters en skriuwen oan ’e slach. Se 
kinne sels letterachtige symboalen meitsje of wurden (nei)skriuwe of (nei)stimpelje. Ek 
as learlingen noch gjin weet ha fan de lettersymboalen binne se troch wat ‘op te skriuwen’ 
al dwaande mei skriuwen.

•	 Omtinken foar meartalichheid 
Lokwinskje kin yn alle talen. Hoe lokwinskest ien yn it Frysk, Nederlânsk, Ingelsk? Binne 
der learlingen mei oare thústalen dy’t yn harren eigen taal lokwinskje kinne?

•	 Meitsje wurden sichtber 
Jou plaatsjes mei brulloftwurden in plakje yn ’e klasse. Set it wurd derby. Jou ek nei de 
Taalaktiviteit nochris omtinken oan de wurden.

•	 Oanslute by de kalinder 
Dizze Taalaktiviteit soe oanslute kinne by Falentynsdei of by de ‘Week van de 
lentekriebels’.

Mear by dit tema
•	 Brûk de wurdlisten ‘Trouwe’, ‘Feest’ ‘Falentynsdei’ en ‘Leaf’ foar ynspiraasje foar en 

plaatsjes fan wurden dy’t te meitsjen hawwe mei feest, brulloften en leafde.
•	 De praatplaat ‘Brulloft’ kin brûkt wurde by it praten oer ferskillende ûnderdielen fan in 

brulloft.
•	 Brûk de ynteraktive sykplaat ‘Famylje en freonen’ om te oefenjen mei wurden, ûnder mear 

oer in trouwerij.
•	 Sykje mear ferhaaltsjes oer brulloften yn de Temateek.

Evaluaasje
It observaasjeynstrumint ‘Mûnling oerlis’ kin brûkt wurde yn alle episoaden as de learlingen 
mei-inoar oerlizze.

De observaasjeynstruminten ‘Fantasijespul’ en ‘Skriftlike taalûntjouwing’ passe by episoade 3 
oer de kleanwinkel en it meitsjen fan de kaarten.

Brûk it observaasjeynstrumint ‘Neifertelling’ oan ’e ein fan de Taalaktiviteit as de learlingen 
fertelle oer de brulloft.

De observaasjeynstruminten binne te finen by dizze Taalaktiviteit yn Spoar 8.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.

Hantlieding foar de learkrêft

Wat kinst mei dit apparaat?

Yn groepkes beprate de learlingen apparaten. Wêr is it apparaat foar? Hoe wurket it? Troch 
wa wurdt it brûkt? Hawwe de learlingen it apparaat thús sels ek?

Tiidpaad
45 minuten.

Doelen
Mei dizze Taalaktiviteit wurdt wurke oan de folgjende doelen:
•	 De learlingen (wer)kenne de Fryske beneaming foar ferskillende apparaten (Harkjen A1 − 

Kin nammen, getallen en bekende wurden ferstean).
•	 De learlingen kinne (mei safolle mooglik wurden) yn it Frysk mei-inoar oerlizze watfoar 

apparaat it is en hoe’t it apparaat brûkt wurdt (Yn Petear A1 – Kin ynformaasje freegje of 
jaan, en Sprekken A2 – Kin yn it koart beskriuwe hoe’t hy/sy wat dwaan moat of hoe’t wat 
wurket).

Tarieding
•	 Soargje foar ferskillende apparaten yn de klasse. Sykje ek kombinaasjes fan foarwerpen/

apparaten dy’t itselde doel hawwe, lykas in biezem en in stofsûger, in klopper (garde) 
en in mikser of in skroevedraaier en in boar-/skroefmasine. Soargje ek foar ‘frjemde’ 
apparaten, sa as bygelyks it laminearapparaat.

•	 Meitsje heterogene groepkes op basis fan thústaal. Ferdiel de Frysktalige learlingen oer 
de groepkes.

•	 Brûk de Didaktyske kaarten ‘In ynstruksje of útlis jaan (prate)’ en ‘Mei-inoar prate 
en gearwurkje’ en ‘Harkje nei in ynstruksje foar groep 1 en 2’ foar praktyske tips. De 
Didaktyske kaarten binne te finen by dizze Taalaktiviteit yn Spoar 8.

Beskriuwing
1.	 Petear yn ’e rûnte oer apparaten. 

Lis in pear foarwerpen en apparaten dy’t itselde doel hawwe yn ’e rûnte (sjoch tarieding). 
Freegje oan de learlingen om mei harren skoudermaatsje te bepraten wat byinoar heart. 
Witte se de Fryske namme ek? Lit se ek betinke wêr’t it foar brûkt wurdt.

2.	 Ynventarisearje de antwurden. 
Lit de learlingen fertelle wat se betocht hawwe. Witte de learlingen ek wêr’t de apparaten 
foar brûkt wurde? Frysktalige learlingen reagearje yn it Frysk, learlingen mei in oare 
thústaal meie yn it Nederlânsk reagearje, se besykje foar har bekende Fryske wurden te 
brûken. Set drege Fryske wurden oer nei it Nederlânsk, sadat it petear foar elkenien goed 
te folgjen is. Jou in koarte Fryske gearfetting fan Nederlânske antwurden. Stean stil by 

de nammen fan de apparaten en foarwerpen dy’t yn ’e rûnte lizze. Is it iene handiger as it 
oare?

3.	 Utlis fan de opdracht. 
De learlingen sille yn groepkes in apparaat besjen en ûndersykje. Besjoch as foarbyld ien 
apparaat mei de groep. Stel fragen oer it apparaat: 
- Hoe hjit it apparaat yn it Nederlânsk en it Frysk (as se de namme net witte, kinne se sels 
ek besykje in namme te betinken: watfoar namme soe der goed by passe?). 
- Wêr wurdt it foar brûkt? 
- Hoe wurket it apparaat; wêr moatst op drukke en wat bart der dan? 
- Troch wa wurdt it apparaat brûkt? 
- Ha de learlingen it thús ek? 
Stimulearje Frysktalige learlingen om harren taal fêst te hâlden en de learlingen mei in 
oare thústaal te helpen. Wiis learlingen mei in oare thústaal op it brûken fan fêste Fryske 
útdrukkingen en wurden (sjoch ek ‘Differinsjaasje’).

4.	 De learlingen beprate yn groepkes de apparaten. 
De klasse wurdt ferdield yn groepkes (sjoch ‘Tarieding’). Elk groepke krijt in apparaat. 
Dat kinne bekende en ûnbekende apparaten wêze. Mei-inoar besjogge se it apparaat en 
besykje in antwurd te betinken op de fragen dy’t ek yn stap 3 steld binne. 
De apparaten kinne ek nochris wikselje fan groepke, sadat der mear apparaten besjoen 
en besprutsen wurde kinne. As petearen stilfalle, besykje it petear dan wer op gong te 
bringen troch fragen te stellen oer it apparaat.

5.	 Neipetear. 
Hoe gong it bepraten fan de apparaten yn de groepkes? Wie der ek in frjemd apparaat by 
dêr’t de learlingen net fan witte hoe’t it wurket? Kenne de learlingen de Nederlânske en 
Fryske namme fan it apparaat? Hawwe se it apparaat thús?

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen 

Yn in petear meie de learlingen op A1-nivo it Nederlânsk as fiertaal brûke, de learlingen 
op wei nei A2-nivo besykje Fryske wurden te brûken en learlingen op A2-nivo dogge it yn it 
Frysk. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn 
it Nederlânsk sizze? Net-Frysktalige learlingen kinne fansels ek de keunst ôfsjen fan de 
learkrêft of klasgenoaten.  

•	 Omtinken foar it skriuwen 
Kinst mei learlingen dy’t dêr oan ta binne mei letters en skriuwen oan ’e slach. Se kinne 
sels letterachtige symboalen meitsje of wurden (nei)skriuwe of (nei)stimpelje. Ek as 
learlingen noch gjin weet ha fan de lettersymboalen binne se troch wat ‘op te skriuwen’ al 
dwaande mei skriuwen. De learlingen kinne by dizze taalaktiviteit in briefke skriuwe by in 
apparaat. Op it briefke skriuwe se de namme fan it apparaat en besykje se in sin (nei) te 
skriuwen oer hoe’t it apparaat wurket of wa’t dat brûkt. Fansels kinne se der ek in tekening 
by meitsje om harren wurden te ferdúdlikjen. As de learlingen oan dit differinsjaasjedoel 

wurkje, wurdt der wurke oan: Skriuwen A1 – Kin wat oer oer him-/harsels opskriuwe.
•	 Lit learlingen sels apparaten meinimme 

Learlingen kinne sels ek apparaten meinimme. Se kinne dêroer fertelle of se besjogge de 
apparaten meielkoar. Ek apparaten dy’t it net mear dogge, binne geskikt.

•	 Slút oan by oare technyk-aktiviteiten 
As jim by it tema ‘Technyk’ oan ’e slach geane mei ark en apparaten, brûk dan ek wer 
de Fryske nammen. Witte de learlingen dy noch? De learlingen kinne apparaten besykje 
útelkoar te heljen en sa ûntdekke wat der allegear yn it apparaat sit. Witte se hoe’t de 
ûnderdielen hjitte?  

•	 Oare yntroduksje fan de taalaktiviteit 
De ynteraktive sykplaat ‘Apparaten’ (sjoch ‘Ekstra’) is hiel geskikt as yntroduksje fan dizze 
taalaktiviteit. Keimpe neamt 20 wurden oer apparaten, de learlingen sykje de wurden op 
de sykplaat.

Mear by dit tema
•	 As de stroom útfalt, dan kinst neat mear mei in apparaat dat op stroom wurket. Dêr komt 

Marije achter yn it ferhaal ‘De stroom falt út’.
•	 Yn it filmke ‘Kening Hert & Harry Hazze – Drokte mei it mobyltsje’ is Kening Hert wol hiel 

drok mei syn nije mobyltsje. Wat soe Harry dêrfan fine?
•	 Brûk ynteraktive sykplaten, sa as: ‘Apparaten’, ‘Rûtinen’ en ‘Thús’ om apparaten te sykjen. 

De sykplaten kinne klassikaal ynset wurde, mar de learlingen kinne ek selsstannich, yn 
twatallen of yn groepkes de wurden op de ynteraktive sykplaat sykje.

•	 Sjong in ferske oer apparaten, bygelyks it ferske ‘De stekker’.
•	 Mear materialen mei dit tema binne te finen yn de Temateek by it tema ‘Apparaten’. 

Brûk bygelyks de wurdlisten oer apparaten út de Temateek om noch mear apparaten te 
bepraten of brûk se om wurdkaartjes fan te meitsjen, sadat de wurden sichtber binne yn 
de klasse. Jou ek nei de Taalaktiviteit nochris omtinken oan de wurden.

•	 Boeken 
‘Lindbergh - It grutte aventoer fan in fleanende mûs’ - Torben Kuhlmann. Yn dat bysûndere 
printeboek mei prachtige yllustraasjes hat de skriuwer en yllustrator syn fassinaasje foar 
fleantugen en bysûndere masines ferwurke. De platen binne echte keunstwurkjes. 
‘Hoe is it yn de romte?’ – Katie Daynes: In boek mei apparaten en útfiningen wêrmei’t 
minsken mear te witten komme oer de romte. 
Yn syk- en ûntdekboeken lykas ‘Tûzen wurden’ en ‘Wêr is Keimpe?’ kinne learlingen ek op 
syk nei apparaten.

Evaluaasje
Brûk it observaasjeynstrumint ‘Mûnling oerlis’ as de learlingen yn groepkes prate oer de 
apparaten (stap 4).
As der wurke wurdt oan it differinsjaasjedoel foar it skriuwen, dan kin it 
observaasjeynstrumint ‘Skriftlike taalûntjouwing’ ynset wurde. 
It observaasjeynstrumint is te finen by dizze Taalaktiviteit yn Spoar 8.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.

Hantlieding foar de learkrêft

Apparaten op skoalle

De learlingen sykje nei apparaten op skoalle en fertelle oan inoar watfoar apparaat oft it is en 
hoe’t it apparaat wurket.

Tiidpaad
Yntroduksje en útlis 10 minuten. It ferfolch is tige geskikt as ûnderdiel fan de wurkles. 
Neipetear: 15 minuten.

Doelen
Mei dizze Taalaktiviteit wurdt wurke oan de folgjende doelen:
•	 De learlingen werkenne de Fryske beneamingen fan de apparaten dy’t op skoalle binne en 

kinne de apparaten yn it Frysk beneame (Harkjen A1- Kin nammen, getallen en bekende 
wurden ferstean).  

•	 De learlingen kinne mei harren peteargenoaten (mei safolle mooglik wurden) yn it Frysk 
de wurking fan in apparaat beprate (Yn Petear A1 – Kin ynformaasje freegje of jaan en 
Sprekken A2 – Kin yn it koart beskriuwe hoe’t hy/sy wat dwaan moat of hoe’t wat wurket).

•	 De learlingen begripe de (klassikale) útlis fan de wurking fan in apparaat mei fisuele stipe 
(Harkjen A2 – kin oankundigingen of in koarte útlis begripe).

Tarieding
•	 Ynventarisearje earst sels watfoar apparaten der op skoalle binne. Tink oan kompjûters, 

in stofsûger, it kopiearapparaat, it kofjesetapparaat, in laminearapparaat ensfh.
•	 Kies derfoar om de learlingen yn groepkes troch de skoalle rinne te litten om apparaten 

te sykjen of om in oantal apparaten út de skoalle yn ’e klasse klear te lizzen. As derfoar 
keazen wurdt om it yn de klasse te hâlden, meitsje en printsje dan alfêst in foto fan de 
apparaten dy’t bepraten wurde.

•	 Tink alfêst nei oer de groepkes. Ferdiel de Frysktalige learlingen oer de groepkes.
•	 In groepke dat troch de skoalle giet, hat in (tablet mei) kamera nedich.
•	 Besjoch de Didaktyske kaarten ‘In beskriuwing jaan: prate’, ‘Harkje nei in beskriuwing’ en 

‘Mei-inoar prate en gearwurkje’ foar praktyske tips. De Didaktyske kaarten binne te finen 
by dizze Taalaktiviteit yn Spoar 8.

Beskriuwing
1.	 De ynteraktive sykplaat ‘Apparaten’. 

Set de sykplaat klear op it digiboerd. De sykplaat is te finen by de Taakaktiviteit yn Spoar 
8. Keimpe de Krokodil (of in oare Fryske knuffel of pop) sit mei de learlingen yn de 
rûnte. Keimpe is in Fryske krokodil. Hy komt yn ’e klasse as it Fryske les is. Hy ferstiet 
wol Nederlânsk, mar om’t er allinne mar Frysk werom praat, is de drompel foar de net-

Frysktalige learlingen minder heech om Frysk tsjin Keimpe te praten. Sykje de wurden op 
de sykplaat mei de learlingen. Keimpe sil it grif grappich fine om himsels op de sykplaat 
te sjen!

2.	 Utlis fan de opdracht. 
Op de ynteraktive sykplaat giet it foaral om apparaten yn en om it hús. Keimpe freget him 
ôf oft der op skoalle ek safolle apparaten binne en watfoar apparaten dat dan binne. Dat 
sille de learlingen ûndersykje! Yn in groepke (sjoch tarieding) sille de learlingen yn skoalle 
sykje nei apparaten. Praat ôf wêr’t se wol of net komme meie en fan hoefolle apparaten 
se in foto meitsje meie. Eventueel kinne der ek apparaten yn de klasse lizze dy’t de 
learlingen beprate. Tink bygelyks oan in laminearapparaat. De learlingen beprate mei-
inoar watfoar apparaten se sjogge, wat de apparaten kinne en hoe’t se wurkje. Fansels 
kin Keimpe ek mei troch de skoalle op ’en paad of by it groepke yn de klasse sitte dat de 
apparaten besjocht en bepraat.

3.	 Nei de syktocht. 
Printsje de foto’s út as de learlingen troch de skoalle west hawwe. As se dat net dien 
hawwe, jou de learlingen dan in foto fan in pear apparaten dy’t se besjoen en bepraat 
hawwe (sjoch Tarieding). Mei-inoar betinke se in goede Fryske sin by it apparaat, dy’t 
fertelt watfoar apparaat it is en hoe’t it apparaat wurket (sjoch ôfsluting). De learkrêft 
skriuwt de sin op of de learlingen kinne de sin (nei)skriuwe of (nei)stimpelje (sjoch 
‘Differinsjaasje’).

4.	 Ofsluting 
Keimpe sit wer mei de learlingen yn ’e rûnte. Hy hat mei ferskillende groepkes apparaten 
op skoalle besjoen en besprutsen. It wiene der in hiel soad... en Keimpe hat se net 
allegear ûntholden. Lokkich binne der foto’s makke fan de apparaten. Lit learlingen 
fertelle watfoar apparaat it is, hoe’t it wurket en wat it apparaat kin. De foto en de 
skreaune sin kinne as stipe brûkt wurde.

5.	 In apparateboek. 
De foto’s fan de apparaten kinne brûkt wurde om in apparateboek te meitsjen. De 
learlingen kinne yn ’e boekehoeke de apparaten sa nochris mei-inoar besjen en beprate.  
As der noch gjin koarte sin ûnder de foto skreaun is (sjoch ‘Differinsjaasje’) dan kin de 
learkrêft dat noch dwaan.

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen. 

De learlingen op A1-nivo meie it Nederlânsk as fiertaal brûke, de learlingen op wei nei A2-
nivo besykje Fryske wurden te brûken en learlingen op A2-nivo dogge it yn it Frysk. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Omtinken foar it skriuwen. 
Kinst mei learlingen dy’t dêr oan ta binne mei letters en skriuwen oan ’e slach. Se kinne 
sels lettereftige symboalen meitsje of wurden (nei)skriuwe of (nei)stimpelje. Ek as 
learlingen noch gjin weet ha fan de lettersymboalen binne se troch wat ‘op te skriuwen’ 

al dwaande mei skreaune tekst. De learlingen kinne by dizze taalaktivtiteit sels besykje 
om de namme fan it apparaat op te skriuwen of om wurden of in sin fan de learkrêft nei 
te skriuwen of te stimpeljen. Dan wurdt der wurke oan: Skriuwe A1 – Kin wat oer him-/
harsels opskriuwe.

•	 Omtinken foar it lêzen. 
By dizze taalaktiviteit kin der wurke wurde oan it lêzen. Ek as de learlingen sels noch net 
lêze, leare se mei de sinnen ûnder de foto’s yn it apparateboek de funksje fan skreaune 
tekst. Miskien binne der wol learlingen yn de klasse dy’t al in pear wurden ûnder de foto 
lêze kinne. Dan wurdt der wurke oan: Lêze A1 – Kin in yndruk krije fan teksten, foaral as 
der fisuele stipe by is.

Mear by dit tema
•	 Sjong oer apparaten, sa as ‘De stekker’ dat oer in stofsûger giet dy’t it net docht.
•	 Besjoch in filmke oer in apparaat, bygelyks ‘Kening Hert en Harry Hazze- Drokte mei it 

mobyltsje’ wêryn’t Kening Hert wol in protte mei syn mobyltsje dwaande is.
•	 Yn de Temateek binne by ‘Apparaten’ noch mear materialen oer it tema te finen.
•	 Sykje ferhaaltsjes, opsisferskes of in gedicht oer ‘Apparaten’ yn de Temateek.
•	 Boeken 

‘Lindbergh - It grutte aventoer fan in fleanende mûs’ - Torben Kuhlmann. Yn dat bysûndere 
printeboek mei prachtige yllustraasjes hat de skriuwer en yllustrator syn fassinaasje foar 
fleantugen en bysûndere masines ferwurke. De platen binne echte keunstwurkjes. 
‘Hoe is it yn de romte?’ – Katie Daynes: In boek mei apparaten en útfiningen wêrmei’t 
minsken mear te witten komme oer de romte. 
Yn syk- en ûntdekboeken lykas ‘Tûzen wurden’ en ‘Wêr is Keimpe?’ kinne learlingen ek op 
syk nei apparaten.

Evaluaasje
It observaasje-ynstrumint ‘Mûnling Oerlis’ kin ynset wurde as de learlingen de apparaten mei-
inoar beprate.
 
It observaasjeynstrumint is te finen by dizze Taalaktiviteit yn Spoar 8.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.

Hantlieding foar de learkrêft

In flitsmasine foar Keimpe

De learlingen betinke yn groepkes in ‘flitsmasine’ foar Keimpe de Krokodil, sadat hy op in 
drokke dei oeral op ’e tiid wêze kin. Se meitsje in ûntwerp, tekenje it, meitsje de masine en 
telle fan tsien werom nei nul by de presintaasje fan harren ûntwerp.

Tiidpaad
Yntroduksje en start fan de aktiviteit: 30 minuten. It ferfolch kin in ûnderdiel fan de wurkles 
wêze. De presintaasjes en it neipetear oer de masines kinne op ferskillende mominten yn ’e 
wike dien wurde, sadat de harkmominten wat minder lang binne.

Doelen
Mei dizze Taalaktiviteit wurdt wurke oan de folgjende doelen:
•	 De learlingen kinne (mei safolle mooglik wurden) yn it Frysk mei-inoar oerlizze by it 

meitsjen fan in ûntwerp foar in masine (Yn Petear A1 – Kin ynformaasje freegje of jaan, 
en A2 – Kin in plan of idee foarlizze en beprate en ôfspraken meitsje).

•	 De learlingen kinne harren ûntwerp (mei safolle mooglik wurden) yn it Frysk presintearje 
en fertelle hoe’t de masine wurket (Sprekken A2 – Kin yn it koart beskriuwe hoe’t hy/sy 
wat dwaan of meitsje moat of hoe’t wat wurket).

•	 De learlingen kinne yn it Frysk fan nul nei tsien telle en wer werom (Yn Petear A1 – Kin 
oerwei mei getallen en tiden).

Tarieding
•	 Lis Keimpe de Krokodil (of in oare Fryske pop of knuffel) klear.
•	 Meitsje heterogene groepkes fan 2 oant 4 learlingen op basis fan thústaal en taalnivo.
•	 Papier en tekenark foar it ûntwerp per groepke of materiaal om in ‘flitsmasine’ te 

meitsjen, sa as blokken, doazen en papier.
•	 Brûk de Didaktyske kaarten ‘In ynstruksje of útlis jaan (prate)’ en ‘Mei-inoar prate 

en gearwurkje’ foar praktyske tips. De Didaktyske kaarten binne te finen by dizze 
Taalaktiviteit yn Spoar 8.

Beskriuwing
1.	 Yntroduksje – Keimpe hat in probleem. 

De learlingen sitte yn de rûnte. Keimpe de Krokodil (of in oare Fryske pop of knuffel) sit 
ek yn de rûnte. Kenne de learlingen Keimpe al? Keimpe is in Fryske krokodil. Hy komt 
yn ’e klasse as it Fryske les is. Hy ferstiet wol Nederlânsk, mar om’t er allinne mar Frysk 
werom praat, is de drompel foar de net-Frysktalige learlingen minder heech om Frysk tsjin 
Keimpe te praten.  
Keimpe fertelt dat er in probleem hat. Hy hat it de kommende wiken hiel drok! Jou 

foarbylden, sa as: nei skoalle, fuotbaltraining, swimles, boartsje by freonen. No hat 
Keimpe syn mem ek noch har skonk brutsen en kin sy him dus net oeral hinne bringe... 
hoe moat dat no? Lit de learlingen op Keimpe reagearje. Lit se besykje om dat yn it Frysk 
te dwaan.

2.	 Keimpe hat in idee. 
Keimpe hat sels ek in idee hoe’t er oeral komme kin. Keimpe fertelt dat er wol in masine 
ha wol dy’t him fan it iene plak nei it oare flitst. Dat er dan fan tsien nei nul telt en dan... 
FLITS! Soene de learlingen dat ek in handige masine fine? Wêr soene se dan hinne flitse 
wolle? Tel mei-inoar fan tsien nei nul yn it Frysk. Hoe soe sa’n apparaat der eins útsjen? 
As de learlingen it ôftellen fan tsien ôf noch dreech fine, kin der ek foar keazen wurde om 
fan trije ôf werom te tellen. Of, as weromtellen noch dreech is, kinne de learlingen ek fan 
nul oant trije telle.

3.	 De learlingen tinke nei oer in masine foar Keimpe. 
De learlingen sille no yn harren groepke (sjoch ‘tarieding’) betinke hoe’t de flitsmasine 
foar Keimpe derútsjocht. Dat kin ek in ûnderdiel fan de wurkles wêze. Se betinke oft der 
knoppen op sitte, hoe grut de masine is, hoe’t Keimpe deryn kin, hoe’t de masine wurket...

4.	 De learlingen tekenje of meitsje harren betochte masine. 
Jou de learlingen pas materiaal as se oerlein hawwe oer de masine foar Keimpe (stap 
3). De learlingen tekenje harren plan, mar se kinne fansels de masine ek echt meitsje of 
bouwe yn de bouhoeke. Set Keimpe by it groepke, sadat se mei him prate kinne.

5.	 De learlingen presintearje harren flitsmasine. 
De groepkes fertelle oan Keimpe en oan de oare learlingen wat se betocht hawwe en 
foaral hoe’t de masine wurket. Dêrby besykje se safolle mooglik Fryske wurden te brûken. 
De learkrêft kin it ferhaal ek sels gearfetsje yn it Frysk. By in demonstraasje wurdt der 
fansels ek ôfteld fan tsien nei nul en... wa wit ‘flitst’ Keimpe wol efkes fuort!

Differinsjaasje
Differinsjaasjedoelen binne opsjoneel en wurde dêrom net automatysk ôffinkt yn it 
referinsjeramt.
•	 Omgong mei net-Frysktalige learlingen 

Yn in petear meie de learlingen op A1-nivo it Nederlânsk as fiertaal brûke, de learlingen 
op wei nei A2-nivo besykje Fryske wurden te brûken en learlingen op A2-nivo dogge it yn it 
Frysk. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze? 
Net-Frysktalige learlingen kinne fansels ek de keunst ôfsjen fan de learkrêft of 
klasgenoaten.  

•	 Mear Frysktalige learlingen 
As de groep in soad learlingen telt dy’t Frysktalich binne, besteegje dan mear oandacht 
oan it yn it Frysk beneamen fan de ûnderdielen fan de betochte masine. Tink ek oan net-
frekwinte wurden lykas ‘skeakeler’, ‘hângreep’, ‘hânsel’, ‘knier’, ‘kamrêd’. Der wurdt dan 
wurke oan Harkjen B1 – Kin ienfâldige technyske ynformaasje begripe.

•	 Omtinken foar it skriuwen 
Kinst mei learlingen dy’t dêr oan ta binne mei letters en skriuwen oan ’e slach. Se kinne 

sels letterachtige symboalen meitsje of wurden (nei)skriuwe of (nei)stimpelje. Ek as 
learlingen noch gjin weet ha fan de lettersymboalen binne se troch wat ‘op te skriuwen’ 
al dwaande mei skriuwen. De learlingen kinne by dizze taalaktiviteit wurden by harren 
tekene ûntwerp skriuwe. Of kaartsjes meitsje dêr’t op stiet wêr’t Keimpe hinne flitst wurdt. 
Bygelyks: ‘nei skoalle’, ‘nei hûs’, ‘nei de winkel’. As de learlingen oan dit differinsjaasjedoel 
wurkje, wurdt der wurke oan: Skriuwen A1 – Kin wat oer oer him-/harsels opskriuwe en 
Skriuwen A1 – Kin in adres opskriuwe.

•	 Omtinken foar meartalichheid 
Yn de Taalaktiviteit telle de learlingen werom fan 10 nei 0. Dat dogge se yn it Frysk. As der 
learlingen binne dy’t in oare thústaal hawwe as Frysk of Nederlânsk, freegje dy dan oft se 
yn harren eigen taal telle kinne. Kinne se ek weromtelle? Lykje de telwurden op de Fryske 
of Nederlânske telwurden?

Mear by dit tema
•	 Lês it ferhaal ‘De Praatmasine’ foar, wêryn’t professor Knapsky ek in masine betinkt.
•	 It filmke ‘Fratsen – De meanmasine’ fertelt oer Pier, dy’t de meanmasine reparearje wol.
•	 Yn de Temateek by it tema ‘Ik en myn omjouwing’ - ‘Apparaten’ binne ferskillende 

wurdlisten te finen om wurden te bepraten of om wurdkaartsjes fan te meitsjen. Sa binne 
de wurden sichtber yn de klasse.

•	 Brûk de ynteraktive sykplaat ‘Apparaten’ om te oefenjen mei nammen fan apparaten. De 
sykplaat kin klassikaal ynset wurde, mar de learlingen kinne ek selsstannich, yn twatallen 
of yn groepkes de wurden op de ynteraktive sykplaat sykje.

•	 Boeken 
- Bertus Bear syn drokke dei – Tor Freeman: Bertus hat in drokke dei! Yn dit boek mei 
wizers en flapkes kinst sjen wat Bertus allegear docht op in dei. 
- Mûske is ûnderweis – Lucy Cousins: Mûske wol nei hûs. Sjoch nei de oanwizingen en 
ried hoe’t Mûske derhinne giet. Achter it flapke kinst sjen oftst it goed hiest. 
- Ik tel oant 100 – Felicity Brooks: Op de fleurige platen yn dit grutte telboek kinst fan alles 
telle en ûntdekke. 
- Lindbergh - It grutte aventoer fan in fleanende mûs - Torben Kuhlmann: Yn dit bysûndere 
printeboek mei prachtige yllustraasjes wol mûs fleane. Hy siket alderhande guod 
byelkoar om syn eigen fleantúch te bouwen. De tekst is frij lang en dreech foar de measte 
learlingen fan groep 1 en 2, mar de platen fertelle it ferhaal ek.

Evaluaasje
It observaasje-ynstrumint ‘Mûnling Oerlis’ kin ynset wurde as de learlingen yn groepkes prate 
oer de masine en in masine tekenje of bouwe (stap 3 en 4).
 
It observaasjeynstrumint is te finen by dizze Taalaktiviteit yn Spoar 8.

Brûk de observaasje om de ûntjouwing fan de learlingen te folgjen en as feedback nei de 
learlingen ta. As guon punten net yn te foljen binne, lit dy dan leech.

De learlingen lêze it printeboek ‘Joazefine fiert fakânsje’ fan Alexander Steffensmeier, prate 
dêr mei-inoar oer en dogge (in oantal) bypassende aktiviteiten út de lesbrief. 

Tiidpaad
Ofhinklik fan de kar fan de aktiviteiten

Doelen
•	 De learlingen ûntdekke de wrâld yn boeken en ha wille by it lêzen en mei-inoar bepraten 

fan it boek.
•	 De learlingen kinne (evt. mei help fan de yllustraasjes) it ferhaal begripe (Harkjen A1/A2 

- Kin in ienfâldich foarlêzen of ferteld ferhaal begripe / Lêzen A1 - Kin in yndruk krije fan 
teksten, foaral as dêr fisuele stipe by is).

•	 De learlingen kinne mei-inoar prate oer it ferhaal (Yn petear A1 - Kin ynformaasje freegje 
of jaan/Yn petear A2 - Kin sizze wat hy/sy derfan fynt).

Tarieding
•	 Soargje foar in eksimplaar fan it printeboek ‘Joazefine fiert fakânsje’. De lêskonsulint fan 

de biblioteek kin dêr eventueel by helpe, of bestel it boek yn de websjop fan de Afûk.
•	 Lês de lesbrief by ‘Joazefine fiert fakânsje’ goed troch en meitsje in kar út de aktiviteiten. 
•	 Binne der materialen nedich foar de keazen aktiviteiten? Lis dy dan alfêst klear.
•	 Lis Keimpe de Krokodil (of in oare Fryske pop of knuffel) klear.

Beskriuwing
1.	 It plak 

Soargje foar in plak dêr’t alle learlingen goed meisjen kinne yn it printeboek. Foarlêze yn 
lytse groepkes stimulearret de belutsenheid fan de learlingen en befoarderet de lêswille. 
Keimpe de Krokodil (of in oare Fryske pop of knuffel) docht ek mei. Kenne de bern Keim-
pe al? Keimpe is in Fryske krokodil. Hy komt yn ’e klasse as it Fryske les is. Hy ferstiet wol 
Nederlânsk, mar om’t er allinne mar Frysk werom praat, is de drompel foar de net-Fryskta-
lige learlingen minder heech om Frysk tsjin Keimpe te praten. 

2.	 It printeboek 
Besjoch mei-inoar it boek oan ’e hân fan de suggestjes yn de lesbrief. Freegje nei it lêzen: 
Wat fûnst moai/leuk? Wat fûnst net sa moai/leuk? Wat soest noch witte wolle? Wiene der 
ek dingen dy’t hieltyd weromkamen? Dat binne fragen út de ‘Vertel eens’-manier fan Aiden 

Hantlieding foar de learkrêft

Joazefine fiert fakânsje



S P O A R 8

2

Chambers. De fragen stimulearje it neitinken en praten oer it ferhaal en de yllustraasjes.
3.	 De aktiviteiten 

Kies ien of mear aktiviteiten út de lesbrief en doch dy mei de klasse.

Differinsjaasje
•	 Omgong mei net-Frysktalige learlingen 

De learlingen op A1-nivo meie it Nederlânsk as fiertaal brûke, de learlingen op wei nei 
A2-nivo besykje Fryske wurden te brûken en learlingen op A2-nivo reagearje it yn it Frysk. 
Stimulearje de net-Frysktalige learlingen om fêste Fryske útdrukkingen (‘chunks’) te 
brûken as se it petear net goed folgje kinne. Foarbylden dêrfan binne: kinst dat noch in 
kear sizze?, ik begryp it net, kinst it noch in kear útlizze of kinst dat ek nochris in kear yn it 
Nederlânsk sizze?

•	 Taalstipe 
Set drege wurden oer nei it Nederlânsk of lit Frysktalige learlingen dat dwaan. Brûk kon-
kreet materiaal en de yllustraasjes as stipe by de tekst troch dingen oan te wizen. 

•	 Meartalichheid 
Freegje learlingen mei in oare thústaal as Frysk of Nederlânsk oft sy it wurd foar ‘fakâns-
je’, ‘kampeare’, ‘koffer’ en ‘buorkerij’ yn harren thústaal kenne. Meitsje de wurden sichtber 
troch se op te skriuwen. Yn de lesbrief wurde mear suggestjes jûn om oan ’e slach te 
gean mei meartalichheid.

Mear by it tema
Yn de Temateek, by it tema ‘Frije tiid en ferbylding’ - ‘Fakânsje’, binne mear materialen te finen 
oer dit tema.

